
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Франц хэлнээс орчуулсан Ц. Сүхбаатар

	 

	УЛААН МАЛГАЙТ

	 

	Эрт урьд цагт нэгэн тосгонд энэ дэлхийд хосгүй хөөрхөн бяцхан охин байдаг байжээ. Эх нь охиндоо ухаан жолоогүй хайртай. Эмэг эх нь ээжээс нь ч илүү түүнд хайртай гэнэ. Эмэг эх нь ач охиндоо зохисон гэдэг нь жигтэйхэн нэгэн улаан малгай хийж өгчээ. Охин хаашаа ч явсан түүнийг өмсдөг болохоор хавь ойрынхон нь охиныг «Улаан малгайт» гэж нэрлэдэг байжээ.

	Нэг өдөр эх нь амтат хуушуур хийгээд охиндоо:

	— Эмээгийнхээ бие нь ямар байгааг үзээд, энэ хуушуур, савтай тос хоёрыг аваачиж өгөөд ир гэж хэлжээ.

	Улаан малгайт хуушуур, савтай тос хоёроо аваад эмээгийнхээ суудаг тосгон руу явжээ.

	Охиныг ой дундуур явж байтал нэг чоно дайралджээ, Өлсгөлөн чоно охиныг идэх гэж арааных нь шүлс гооживч түлээчний мод цавчих сүхний дуунаас айгаад идэх зүрх хүрэхгүй байлаа. Чоно охинд дөхөж очоод:

	— Чи хаачих нь вэ? гэлээ.

	Хөөрхий муу охин, чоно аюултай амьтан болохыг яахин мэдэх билээ. Тэгээд чононд:

	— Эмээдээ ээжийн өгүүлсэн энэ хуушуур, савтай тос хоёрыг аваачиж өгөх гэж явна гэлээ. Чоно:

	— Эмээгийнх чинь хол уу? гэж асуув. Охин:

	— Хол шүү. Тээр тэнд харагдаж байгаа тээрмийн цаад тосгоны хамгийн наад захын байшин гэлээ. Чоно:

	— За тийм байж. Би бас тийшээ очмоор байна. Чи энэ замаар, би тэр замаар явъя. Хэн нь түрүүнд очихоо үзье гэлээ.

	Чоно хамгийн дөт замаар хар эрчээрээ гүйв. Улаан-малгайт хамгийн тойруу замаар огт яаралгүй, эрвээхэй хөөж, цэцгийн баглаа хийх цэцэг зулгааж явжээ.

	Охиныг тээрэмд ч хүрээгүй явахад, чоно, эмээгийнд ирчхээд, үүдийг нь түг түг тогшиж байв.

	— Хэн бэ? гэж эмэг эхийнх нь асуухад, 

	— Улаан малгайт охин чинь байна, танд хуушуур, савтай тос авчирлаа гэж чоно нарийхан дуугаар хэллээ. Эмэг эх нь хэвтэрт байсан болохоор, 

	— Охин минь, наад оньсоо тат. Тэгэхээр онгойно гэж хашхирлаа. Чоно оньсыг татмагц үүд онгойлоо. Гурав хоног өлөн явсан чоно хөгшин тийш үсэрч очоод яах ийхийн завгүй түүнийг залгичхав Тэгээд үүдийг нь хааж, хөөрхий хөгшний оронд орж хэвтээд, Улаан малгайтыг хүлээж байлаа.

	Төдий л удалгүй, охин хүрч ирээд, үүдийг нь тог тог тогшив.

	— Хэн бэ? гэж асуух чонын бүдүүн дуу сонстов. Улаан малгайт эхлээд айлаа. Тэгснээ эмээгийн маань хоолой сөөсөн юм байх гэж бодон:

	— Таны охин, Улаан малгайт чинь байна. Танд хуушуур савтай тос авчирлаа гэв. Чоно хоолойгоо засан:

	— Охин минь, наад оньсоо тат, тэгээд үүд чинь онгойно гэлээ. Улаан малгайт оньсноос татмагц үүд онгойв. Охиныг орж ирэхэд, чоно хөнжил доогуур шургачхаад, 

	— Охин минь, хуушуураа ширээн дээр, савтай тосоо тавиур дээр тавьчхаарай. Тэгээд миний хажуугаар хэвт, хөөрхийдөө, ядраа биз дээ гэлээ.

	Улаан малгайт хувцсаа тайлан орон дээр очиж хэвтээд:

	— Эмээ, таны гар яагаад урт байгаа юм бэ? гэхэд, 

	— Чамайг сайн тэврэх гэж ийм болсон юм охин минь гэв.

	— Эмээ, таны чих яагаад том байгаа юм бэ? гэхэд, 

	— Чиний хэлснийг сайн сонсох гэж тийм болсон юм. Охин минь гэв.

	— Эмээ, таны нүд яагаад ийм том байгаа юм бэ? гэхэд, 

	— Охиноо сайн харж авах гэж тийм байгаа юм, охин минь гэв.

	— Эмээ, таны шүд яагаад ийм том байгаа юм бэ? гэхэд, 

	— Чамайг идэх гэж ийм том болсон гэж хэлээд л гайхал чоно яах ийхийн завгүй Улаан малгайтыг залгичхав.

	Харин аз болоход, энэ үед байшингийн хажуугаар өнгөрч явсан түлээчид, шуугианыг сонсонгуут орж ирээд, нөгөө чоныг алж, гэдсийг нь хага яртал, эхлээд Улаан малгайт, дараа нь эмэг эх нь гарч ирлээ. Огт гэмтээгүй ажээ.

	Ингэж эмэг эх, ач охин хоёр эсэн мэнд уулзжээ.

	 


ҮНСГЭЛЖИН БУЮУ ӨРӨӨСӨН БОЛОР ШААХАЙ

	 

	 

	Эрт урьд цагт сурвалжит баян нэр хүндтэй нэг хүн байжээ. Анхны эхнэр нь нас бараад, хоёр дахь удаагаа гэрлэсэн юм санж. Шинэ эхнэр шиг нь тийм яншаа, ихэмсэг, дээрэнгүй хүнийг хэзээ ч хэн ч үзээгүй биз ээ. Энэ хүүхэн, дагуул хоёр охинтой билээ. Охид нь царай зүс, зан ааш, ухаан бодлоороо ээжийгээ яг дуурайсан юм байжээ.

	Сайх сурвалжит эр бас нэг охинтой. Тэр охин талийгаач болсон эх шигээ цагаан цайлган сэтгэлтэй, ялдамхан сайхан зантай. Хөөрхий тэр эх нь энэ ертөнцийн хамгийн үзэсгэлэнт, хамгийн сайхан сэтгэлт бүсгүй байсан юм байж гэнэ.

	За ингээд хуримаа ч дуусаагүй шахуу байтал шинэ эхнэр гэр орноо эзэмших болжээ. Чухам энд л ямархуу зан ааштай хүн болохоо харуулж эхэлж дээ. Бүх юм сэтгэл санаанд нь огт таарахгүй, тэр тусмаа нөхрийнхөө дагуул охиныг юу юунаас илүү нүд үзүүрлэдэг ажээ. Энэ охин хэчнээн сайн байгаа мөртөө, хойд эхийн дагуул хоёр охиноос долоон дор байгаа мэтээр тооцогдоно.

	Гэр орны хамгийн заваан, хамгийн хүнд ажлыг энэ охин л хийнэ. Тогоо шанага, саз суулга, шат гишгүүр угаана. Хойд эх болон түүний хоёр охины өрөөнүүдийг цэвэрлэнэ. Тэр охин байшингийн дээврийн хөндийд өргөстэй сүрлэн дэвсгэр дээр унтана. Тэгэхэд хоёр эгч нь өнгөт царсан шалтай, хөлөөс толгойгоо хүртэл хардаг том тольтой өрөөнд, сүүлийн үеийн нарийн хийцийн орон дээр унтдаг гэнэ.

	Хөөрхий охин бүх доромжлолыг тэвчин дуугүй байж, эцэгтээ ч хүртэл гомдол гаргахгүй байлаа. Хойд эх түүний эцгийг гартаа атгачхаад, бүх л юмыг өөрийн дураар шийдэж, тэр муу охиныг үг дуулсангүй, тус дэм болсонгүй л гэж зэмлэхээс өөр халамж огт үгүй.

	Орой ажлаа дууссан хойно зуухны дэргэдэх буланд үнсний хайрцаг дээр сууна. Энэ гэрийнхэн бүгд л түүнийг Үнсгэлжин гэж нэрлэнэ.

	Үнсгэлжин үнс нурам болсон хуучин муу хувцастай ч гэсэн, торго хилэнгээр хувцасласан эгч нараасаа зуу дахин эелдэг үзэсгэлэнтэй харагдана.

	Энэ үед хааны хүү их хөлтэй бүжигт найр хийх болж, сурвалжит бүх хүнийг эхнэр, охидтой нь урьжээ.

	Үнсгэлжингийн эгч нар ч бүжигт найрын урилга авчээ. Тэд учиргүй баярлаж, яаж гоёх гэж бодлогошрон, үс гэзгээ янзлах гэж санаашран, бүх зочинд харагдаж, хун тайжид таалагдахыг хичээж байжээ.

	Хөөрхий Үнсгэлжингийн ажил төрөл угийн их дээрээ улам ч нэмэгдэв. Эгч нарынхаа хувцсыг индүүдэх, банзлыг цардах, зах хуниасыг гаргах гээд л ажил ер барагдах юм биш.

	Эднийд зөвхөн гоёлын тухай л яриа хөөрөө болж байлаа.

	— Би улаан хилэн даашинз, далайн тэртээгээс авчирсан малгайгаа өмсөнө гэж эгч нь хэлэв.

	— Би ч хамгийн энгийн даашинз өмсөнө, алтан цэцгэн хатгамалтай нөмрөг тавьж, сурвалжит авгай нарын хэнд ч байхгүй алмас эрдэнэ бүсээ бүсэлнэ гэж дүү нь хэллээ.

	Давхар хуниастай оройвч хийлгэх гэж шилдэг загварчин руу хүн явуулж, хотын хамгийн сайн гоо сайхны газраас энгэсэг авхууллаа.

	Эгч нар Үнсгэлжинг дуудаж, тэд цацаг, тууз, гогцооны алийг сонгохыг асууцгаалаа. Учир нь Үнсгэлжин юу сайхан, юу муухайг хамгийн сайн ухаардгийг тэд мэдэх билээ.

	Үс буржийлгах юм уу сүлжээлэн хөвөө хатгахдаа Үнсгэлжин шиг эв дүйтэй хүн хэн ч үгүй билээ.

	— Чи хааны бүжигт найрт очих гэж бодож байна уу? гэж Үнсгэлжингээс үсийг нь самнаж байхад эгч нар нь асуулаа.

	— Эгч нар минь юу гэнэ ээ! Та нар чинь надаар тоглож байгаа юм уу! Ийм хувцастай ийм шаахайтай хүнийг ордонд оруулна гэж бодоо юу!

	— Нээрээ ч тийм дээ. Бүжигт найрт ийм халтар ухна шиг юм орвол амьтны элэг доог болж гүйцнэ дээ!

	Үнсгэлжингээс өөр хүн бол үсийг нь муухай ч болгох байж магадгүй. Харин Үнсгэлжин сайхан сэтгэлтэй болохоороо тэдний үсийг улам сайхан болгож самнаж байлаа.

	Бүжигт найр эхлэхэд хоёр хоног дутуу байхад эгч нарын сэтгэл догдлон хоол унд идэхээ болив. Тэд нарийхан гоолиг болохыг хичээн бэлхүүсээрээ арван хоёр бүсээр тасрах шахтлаа ороож, толины өмнөөс огт салахаа больжээ.

	Тэсэж ядан хүлээсэн өдөр ч боллоо. Хойд эх, эгч нар явцгаалаа.

	Үнсгэлжин тэдний хойноос харж харж, сүйх тэрэг далд ороход, гараараа нүүрээ таглан харамсан уйллаа.

	Яг энэ үед түүний загалмай зүүлгэсэн эх ирж, нүдэндээ нулимстай байхыг нь хараад, 

	— Балчирхан чи минь яагаа вэ? гэлээ.

	Харин Үнсгэлжин цурхиран уйлж, хариу ч хэлж чадахгүй байлаа.

	— Чи чинь бүжигт найрт очих гээ юу, тийм үү? гэж асуулаа.

	Тэр нь илбэч авгай байсан болохоор юу хэлж байгааг сонсоод зогсохгүй, юу бодож байгааг ч мэддэг ажээ. 

	— Тийм ээ гэж Үнсгэлжин хэлээд эхэр татан уйллаа.

	— Ухаантай сэргэлэн байх хэрэгтэй, чамайг ордонд оруулахын тулд би аль хэдийнээ санаа зовж байлаа. Ногооны хашаанд гүйж очоод том хулуу аваад ир гэж илбэч авгай хэлэв.

	Үнсгэлжин ногооны хашаанд очоод хамгийн том хулууг авч илбэч авгайд өглөө. Жирийн нэг хулуу яахаараа хааны бүжигт найрт очуулж чадах зүйл болдгийг асуухыг туйлаас хүсэвч лавлаж зүрхэлсэнгүй.

	Ид шидэт авгай ганц ч үг дуугарсангүй, хулууг ярж, доторхыг нь бүгдийг авч хаялаа. Тэгээд хулууны зузаан шар хальсанд шидэт саваагаа дөнгөж хүргэмэгц, хулууны хоосон хальс тэр дороо жигтэйхэн гоё, оройноосоо дугуйгаа хүртэл алтадмал сүйх тэрэг болон хувирлаа.

	Тэгснээ Үнсгэлжинг хулганын занга авхуулахаар амбаар луу явууллаа. Занганд нь зургаан амьд хулгана орчихсон байлаа.

	Тэр авгай Үнсгэлжинд зарлиг буулгаж үүдээ жаахан нээгээд хулгануудыг нэг нэгээр нь гарга гэлээ. Хулганыг дөнгөж занганаас гармагц нөгөө авгай шидтэй саваагаа хүргэхэд ерийн саарал хулгана нь хөх саарал морь болон хувирч байв.

	Яах ийхийн завгүй Үнсгэлжингийн өмнө мөнгөн тоногтой, биелэг, гойд сайхан морьд дүнхийж байлаа.

	Зөвхөн хөтөч дутуу байлаа.

	Сайх авгай бодлогошрон байгааг ажаад, Үнсгэлжин зүрх алдан асуусан нь:

	— Үхэр хулганын занганд үхэр хулгана орчихсон юм биш байгаа? Тэгвэл хөтөч болж болох юм биш үү?

	— Нээрэн тийм. Очоод үзээд ир гэж илбэч авгай хэллээ.

	Үхэр хулганын занганд гурван том үхэр хулгана орчихсоныг Үнсгэлжин авчирлаа.

	Илбэч авгай тэдний хамгийн том бөгөөд урт сахалтайд нь шидэт саваагаараа хүрэхэд нөгөө хулгана гоёмсог сахалтай бүдүүн хөтөч болж хувирав.

	Тийм сахалд хааны хөтөч ч атаархах биз ээ.

	— Одоо цэцэрлэгт очоод ир. Тэнд услуурын цаадах элсэн дээр зургаан гүрвэл бий. Тэднийг энд аваад ир гэж илбэч авгай хэллээ.

	Үнсгэлжинг хормогчноосоо гүрвэлээ бараг гөвж амжаагүй байхад алтан туузтай, ногоон өнгөтэй хувцастай зургаан зарц болгон илбэч авгай хувиргачхав.

	Зургуулаа сүйх тэрэгний ард ихэмсэг дүртэй зогсож, бүх л насаараа ийм үйлчлэгч хийж явсан юм шиг байлаа.

	— За ингээд, чиний явах л үлдлээ. Цаг алдах хэрэггүй. Чи сэтгэл хангалуун байгаа биз дээ? гэж илбэч авгай асуулаа.

	— Яриа юу байх вэ. Тэгээд хааны бүжигт найрт энэ хуучин үнс нурам болчихсон хувцастайгаа яаж явах вэ? гэж Үнсгэлжин хэллээ.

	Илбэч авгай юу ч хэлсэнгүй. Үнсгэлжингийн хувцсанд шидэт саваагаа дөнгөж хүргэмэгц хуучин хувцас нь эрдэнийн чулуугаар чимсэн алтан, мөнгөн саат хоргойн гайхамшигт гоёл болж хувирлаа.

	Илбэч авгай хамгийн сүүлд нь усан болор шаахай бэлэглэв. Ийм шаахай өмссөн хүүхэн орчлонд үгүй билээ.

	Үнсгэлжингийн бүх юм бэлэн болж хөдлөх л үлдлээ. Илбэч авгай түүнийг сүйх тэргэнд нь суулгаад шөнө дундаас өмнө гэртээ эргэж ирэхийг хатуугийн хатуу тушаав.

	— Хэрэв чи тогтоосон цагаас өчүүхэн л хоцорвол, сүйх тэрэг чинь хулуу болж, морьд чинь хулгана болж, дагуул зарцуул чинь гүрвэл болж, чиний гоёл чинь нөгөө л хуучин муу хувцас чинь болон хувирна шүү гэж илбэч авгай захижээ.

	— Санаа зоволтгүй ээ, би хожимдохгүй! гэж Үнсгэлжин хэлээд, хөөрөн баярласан сэтгэлдээ юу ч үл санан, ордны зүг хөдөллөө.

	Бүжигт найрт үзэсгэлэн гуа төгөлдөр, гэхдээ хэнд ч үл танигдах гүнж ирснийг хун тайжид мэдэгдэхэд, өөрөө түүнийг угтахаар гүйж гарлаа. Хун тайж гүнжид гараа өгөн сүйх тэрэгнээс буухад нь туслан, хаан, хатан, ордныхны байгаа танхимд орууллаа.

	Бүгд нам жим болон бүжиглэхээ ч больцгоож хийл ч зогсов. Бүгдээс хожимдож ирж байгаа үл таних гуа эмэгтэйг хөгжимчид, зочид өөрийн эрхгүй ширтэцгээв.

	— Аа, яасан сайхан хүүхэн бэ? гэж ам амандаа шивгэнэн дүнгэнэлдэнэ.

	Насан өндөр болсон хаан үүргэлэх шахан сууснаа Үнсгэлжинг харангаа нүд нь сэргэж ийм сэтгэл татсан сайхан хүнийг урьд ер нь үзээгүй юм байна гэж хатандаа шивгэнэн хэллээ.

	Ордны хатагтай нар Үнсгэлжингийн өмссөн хувцас, зүүсэн чимгийг ширтэж, тэгж хийж чадах уран дархан, тийм сайхан даавуу л олддог юм бол маргааш л яг тийм гайхамшигт хувцас, чимгийг захья гэхээс өөр юм бодохгүй байлаа.

	Хун тайж зочноо хамгийн хүндэт байранд суулгаад, хөгжим дуугарангуут л түүнийг бүжигт урилаа.

	Тэр гүнж жигтэйхэн хөнгөхөн, гунхалзан бүжиглэхэд, тэнд цугларсан бүгд л урьд урьдынхаасаа улам илүү шохоорхон атаархан харцгаана.

	Бүжгийн дараа зоог түгээлээ. Хун тайж юу ч идэж чадахгүй зөвхөн гүнжээс нүд салгахгүй байлаа. Үнсгэлжин эгч нараа эрж олоод дэргэд нь сууж, хунтайжийн өөрөө авчирч өгсөн амтат жүрж, нимбэгээр тэднийг зочилж, аль алинд нь хэдэн сайхан үг хэллээ.

	Тэр үл таних гүнж ингэж их анхаарал тавина гэж огт санаагүй учир энэ явдал тэднийг жигтэй гайхуулав.

	Тэгж хууч хөөрч суутал 11 цаг 45 минутад ордны цаг дуугарах нь сонсогдлоо. Гүнж босож, бүгдийн өмнө мэхийн ёслоод, хэн ч гүйцэхээргүй, маш шалмаг гарч одов.

	Хойд эх, эгч нараасаа түрүүлж ирээд, илбэч авгайд очиж, аз жаргалтай нэгэн оройг өнгөрөөснөө талархав. Тэгээд:

	— Иш, маргааш дахиад очдог ч болоосой! Уг нь хунтайж надаас хүссэн юм гэж хэллээ.

	Бас ордонд ямаршуу юм болсон тухай цөмийг загалмай зүүлгэсэн эхдээ ярьж дуустал үүд тогшлоо. Хойд эх, эгч нар нь ирж байгаа нь энэ билээ.

	— Одоо хүртэл, ийм удаан ордонд зочлуулаа юу! гэж Үнсгэлжин асуугаад сав саяхан сэрсэн хүний дүрээр эвшээж, нүдээ нухлан байлаа.

	— Ээ, чи бидэнтэй хамт бүжигт найрт байсан сан бол гэр лүүгээ тэгтлээ яарахгүй байх байсан гэж нэг эгч нь хэллээ.

	— Тэнд ёстой үзэсгэлэнтэй нэгэн гүнж байлаа. Дэндүү сайхан, би тийм сайхан хүүхнийг бүр зүүдэндээ ч үзэж байгаагүй! Бид түүнд их таалагдсан байх ёстой. Тэр бидний дэргэд суугаад, тэгээд бүр амтат жүрж, нимбэгээр биднийг зочилсон.

	— Хэн гэдэг юм бол? гэж Үнсгэлжин асуулаа.

	— Харин нэрийг нь хэн ч мэдэхгүй гэж том эгч нь хэллээ.

	— Хун тайж ч түүнийг хэн болохыг мэдэхийн тулд юугаа ч хайрлахгүй байх шиг байна билээ гэж бага эгч нь нэмж хэлэв.

	Үнсгэлжин инээмсэглэж байлаа.

	— — Тэр гүнж, нээрэн тийм сайхан гэж үү? Та нар ч азтай улс юмаа! Түүнийг би ганц нүдээрээ ч болов харах юм сан! Жаватта эгч минь, та өдөр бүр гэртээ өмсдөг шар платиа ганц орой надад өгөөч!

	— Мөн тэгэх байлгүй! Өөрийнхөө хувцсыг чам шиг, халтар ухна шиг юманд өгнө гэдэг чинь юу гэсэн үг вэ? Ёстой солиорсон хэрэг болно байгаа даа гэж Жаватта хэлээд мөрөө хавчлаа.

	Үнсгэлжин түүнээс өөр хариу хүлээгээгүй болохоор өчүүхэн ч гомдсонгүй. Үнэн хэрэгтээ, гэнэт Жаватта өгөөмөр сэтгэл гаргаж шар платиа түр өмсүүлье гэж шийдсэн бол Үнсгэлжин яах байсан бол!

	Дараагийн орой нь эгч нар дахиад ордон руу явцгаалаа. Үнсгэлжин ч бас явлаа. Энэ удаа анхныхаасаа илүү гоёлоо.

	Хун тайж огт түүнээс салахгүй байлаа. Тэр эелдэг зөөлөн харьцаж, элдэв сонин сайхан зүйлийг хүүрнэх ажээ. Үнсгэлжин энэ хорвоогийн бүх юмыг илбэч авгайн захисныг хүртэл мартчихжээ. Арван нэгэн цаг ч болоогүй гэж байтал нь шөнө дундын цаг цохихыг гэнэт сонсов.

	Тэр суудлаасаа үсрэн босоод, гөрөөснөөс ч хурдан гүйчихлээ.

	Хунтайж түүний хойноос ухасхийсэн боловч ор сураггүй алга болжээ. Харин шатны гишгүүр дээр нэгэн болор шаахай байлаа. Хун тайж түүнийг нандигнан аваад, үзэсгэлэнт гүнжийг хаашаа явсныг харсан хүн байна уу гэж хаалгачдаас лавлахыг зарлиг буулгав. Гэтэл хэн ч ямар ч гүнжийг хараагүй байлаа. Үнэн хэрэгтээ, тэдний хажуугаар муу хувцастай ядуу охин гүйж өнгөрөхийг ажигласан байжээ. Тэр охин гүнж гэхээсээ илүү гуйлгачинтай төстэй байлаа.

	Тэр үед Үнсгэлжин ядарч сульдан амьсгаадсаар гэртээ гүйж ирлээ. Түүнд сүйх тэрэг ч, дагуул зарц ч байсангүй. Түүний бүжигт найрт өмссөн бүх хувцас гоёл цөм хуучин муу юм нь болон өөрчлөгджээ. Түүнд үлдсэн ганц зүйл бол өрөөснийг нь ордны шатан дээр унагачихсан өрөөсөн болор шаахай байлаа.

	Эгч нарыгаа эргэж ирэхэд, Үнсгэлжин, өнөөдрийн бүжигт найр сайхан байсан уу, өчигдрийн үзэсгэлэнт бүсгүй ирсэн үү? гэж асуулаа.

	Эгч нар нь бие биеэсээ уралдан, гүнж ирсэн, шөнө дундын цаг цохингуут гүйгээд явчихсан гэцгээлээ, 

	— Тэр жигтэйхэн яарсан байж билээ. Босгон дээр өрөөсөн болор шаахайгаа гээчихсэн байна билээ гэж том эгч нь хэллээ.

	Хунтайж түүнийг нь гар дэрээ тавиад, бүжигт найр тартал ширтээд л байсан. Шаахайны эзэнд ухаангүй дурласан нь илт байна билээ гэж бага эгч нь хэлэв.

	Тэдний хэлсэн үнэн байжээ. Хэд хоногийн дараа хунтайж бүрээ татан, зарлиг буулгаж, болор шаахай хөлд нь яг таарсан хүнийг гэргий болгож авна гэжээ, 

	Эхлээд гүнжүүдэд, дараа нь ордны хатагтай нарт өмсгөх гэж үзлээ. Хэнд ч таарсангүй.

	Тэгтэл Үнсгэлжингийн эгч нарын ээлж боллоо, 

	Хөөрхий зайлуул, тэр хоёр хөлдөө тааруулах гэж хэчнээн их хичээв ээ! Шаахай нь дэндүү жижигдэн хөлийнх нь хуруу, ч багтсангүй. Үнсгэлжин харангуут өөрийнхөө шаахайг таниад, тэдний бүтэлгүй оролдлогод инээд нь хүрч байлаа.

	Энэ чинь надад таарах юм биш биз гэж Үнсгэлжин хэллээ.

	Эгч нар нь хорсолтойгоор тачигнатал инээлдэв. Ордны түшмэл сайтар ажиглан, түүний үзэсгэлэнтэйг хараад, бүх эмэгтэйд өмсүүлж үз гэсэн зарлигийг санаж Үнсгэлжинг, суулгаад, болор шаахайг өмсүүлж үзэхэд яг таг, ямар ч эргэлзээгүйгээр таарлаа.

	Эгч нар нь гайхсанаасаа болоод таг чиг болчхов. Түүнээс ч илүү гайхал төрүүлсэн зүйл бол, Үнсгэлжин өврөөсөө өрөөсний нь гаргаад нөгөө хөлдөө өмсөв. Яг энэ үед Үнсгэлжингийн загалмай зүүлгэсэн эх орж ирээд шидэт саваагаараа дохиход Үнсгэлжингийн ядуулаг хувцас бүжигт найрт анх очсоноосоо улам тансаг гоёмсог болон хувирлаа.

	Тэгэхэд хоёр эгч нь ордонд үзсэн нөгөө үзэсгэлэнт бүсгүй хэн байсныг ухаарав. Тэр хоёр Үнсгэлжингийн өмнө сөхрөн суугаад, түүнийг гомдоож, доромжилж байсныхаа түмэн бурууг хүлээн, уучлалт гуйлаа.

	Үнсгэлжин үнэн зүрхнээсээ эгч нараа уучилж хэзээ ямагт элэгсэг дотно байдгаараа л байна гэдгээ хэлэв.

	Хунтайж түүнийг ордондоо аваачлаа. Тэр бүсгүй урьд урьдынхаасаа улам жавхлантай үзэсгэлэнтэй харагдаж байлаа. Ингээд хэд хоногийн дараа хөгжил цэнгэл бялхсан том найр болж, хунтайж Үнсгэлжинтэй гэрлэж гэнэ.

	Үзэсгэлэнт сайхан Үнсгэлжин ариун нандин сэтгэлтэй хэвээрээ байлаа. Тэгээд эгч нарыгаа ордонд аваачиж, ордны хоёр гүнд гэргий болгон өгч гэнэ.

	 


СОГСОО РИКЭ

	 

	Эрт урьд цагт хаан хатан хоёр амьдран сууж байжээ. Тэгтэл хатнаас нэг муухай хүүхэд төржээ. Хүүхдийг харсан болгон энэ хүн үү, биш үү гэж их тээнэгэлздэг байв. Хатан ээж нь ийм муухай хүү төрүүлсэндээ их гутарч харан харан уйлж суудаг байлаа.

	Нэг удаа хүүгийнхээ өлгийн өмнө сууж байтал сайн санаат шидэт эмгэн орж ирээд, бяцхан муухай жаалыг харж харж хэлсэн нь:

	— Хатан ээж та их гунихын хэрэггүй. Жаал хүү муухай нь муухай юм. Гэхдээ сайн санаатай, сэтгэл булаасан хүн болоход энэ саад болохгүй шүү. Бас энэ хүү хаант улсдаа ухаантнаас ухаантай хүн болж, хайртай хүнээ ч бас ухаантай болгож чадах увдистай хүн байна гэжээ.

	Сайн санаат шидэт эмгэний энэ далдын үгэнд цөм ихэд тайтгарч хатан ээж, юу юунаас ч илүү баярлажээ. Шидэт эмгэнд баяр хүргэх гэсэн боловч анх ирсэн шигээ л тэр дороо алга болчихсон байжээ.

	Шидэт эмгэний далдын үг биелэгдэв. Тэр хүү хэлд ормогцоо хүн бүхэн биширмээр ухаалаг цэцэн ярьдаг болов.

	— Хаан хүү яасан цэцэн хүү вэ? гэлцэнэ.

	Хаан хүү согсоотой төрсөн гэдгийг би хэлэхээ мартчихжээ. Иймээс ч түүнийг Согсоо-Рикэ гэж хочилдог болсон юм.

	Яг энэ үед хажуугийн хаант улсын хатан хаанаас нэгэн охин төржээ. Тэр охин зуны сар шиг сайхан охин байжээ. Хатан ээж сайхан охин төрсөнд магнай хагартал баярлажээ. Гэтэл бяцхан Рикэгийн төрөх үед хүрч ирсэн нөгөө шидэт эмгэн тэднийд ирж хэлсэн нь:

	— Хатан ээж та их баярлах хэрэггүй. Бяцхан гүнж сайхан төрсөн шигээ тийм их тэнэг хүн болно гэжээ.

	Энэ үг хатан ээжийг сэтгэлээр унагав. Хатан ээж шидэт эмгэнээс охиндоо бага ч болов ухаан хайрлаач гэж уйлан хайлан гуйв.

	— Би ингэж чадахгүй. Харин би хайртай болсон хүнийг нь өөр шиг нь тийм сайхан болгож чадна шүү гэж хэлээд гэнэт алга болчхов. 

	Гүнж өсөж торних болгондоо улам сайхан, улам үзэсгэлэнтэй болсоор байсан ч, харин ухаан нь улам улам тэнэг болж байж гэнэ.

	Хүн, гүнжээс асууна, учиргүй тэнэг хариулдаг байжээ. Үүнийг сонссон хүн бүхэн чихээ дарна. Бас тэгээд их эв зүйгүй хүн байв. Ширээн дээр аяга таваг байвал заавал хагална, юм уувал талий нь хувцас руугаа асгана. Ийм болохоор, хэчнээн гоё сайхан байлаа ч гэсэн түүнийг таалдаг хүн нэг ч үгүй байжээ.

	Ордонд ирсэн зочин юуны түрүүн сайхан охиныг харах гэж шавцгаана. Тэгснээ тэнэг муухай үгийг нь сонсоод тэр дорхноо холдон явна.

	Үүнд хөөрхий хатан ээжийн сэтгэл ихэд унана. Хатан ээж нь хайрт бяцхан охиндоо, жаахан ч гэсэн ухаан өгсөн хүнд хамаг үзэсгэлэн гуагаа өгөхөд бэлэн байлаа. Хатан ээж охиндоо хэдийгээр хайртай боловч тэнэг мангууг нь зэмлэхгүй байж бас чадахгүй байлаа. Энэ нь гүнжийг бүр ч зовлонд Оруулна.

	Нэгэн удаа гүнж уйтгараа сэргээхээр ойд явж байтал, нэгэн бөгтөр жижигхэн хүн дайралджээ. Энэ хүн маш муухай царайтай боловч ганган хувцасласан ажээ. Энэ бол залуу хунтайж Согсоо-Рикэ байлаа. Хаан хүү үзэсгэлэнт бүсгүйг хараад өөрийн эрхгүй түүнд сэтгэлтэй болжээ.

	Хаан хүү нутагтаа хүрч ирээд, сэтгэлээ барьж сууж чадсангүй. Тэр бээр удалгүй гүнжийг хатнаа болгох гэж нутагт нь хүрэлцэн очоод, үзэсгэлэнт гүнжийг харж сэтгэл ихэд баясаж гэнэ. Гүнжтэй мэнд усаа мэдэлцээд, түүний уйтгартай байхыг хараад, хаан хүү асуусан нь:

	— Гүнж та юун их уйтгарлаа вэ? Та цэл залуу, гоо үзэсгэлэнтэй биш үү. Би гоо үзэсгэлэнт олон охидыг харсан боловч, тань шиг сайхныг олж хараагүй гэжээ.

	Хун тайж та их сайн хүн юм гээд үзэсгэлэнт гүнж, угийн ухаан муу болохоор, цааш нь олигтой юм хэлж чадсангүй.

	Согсоо-Рикэ:

	— Ийм сайхан хүн гуньж гутарч болно гэж үү? гэхэд нь:

	— Би ийм гоё байтлаа ийм тэнэг байхын оронд, тань шиг тийм муухай байсан ч яах вэ гэжээ.

	— Та өөрөө үзэж байгаа шиг, тийм ч тэнэг Хүн бас биш байна шүү. Жинхэнэ тэнэг хүн тэнэгээ ч мэддэггүй юм шүү гэж Согсоо-Рикэ хэлжээ.

	— Би үүнийг харин мэдэхгүй. Миний мэдэх юм, би тэнэг хүн. Тэгээд ч би гуньж уйтгарлаж явдаг гэж хариу өчжээ.

	— Та дан ганц үүнд л уйтгарлаж байдаг юм бол би тус болно шүү гэж хунтайж хэлэхэд, 

	— Та яаж тус болох хүн бэ гэж гүнж асуув.

	— Харин би бол хамгаас хайртай хүнээ ухаантай болгож чадах хүн шүү. Та бол нарт ертөнцөд миний хамгийн хайртай хүн болохоор та хэрэв миний хатан болно гэвэл танд ямар ухаан хэрэгтэй бол тийм болгож чадна шүү гэж Согсоо-Рикэ хэлэхэд, гүнж жаахан зовсхийгээд юу ч хариулсангүй. Тэгэхэд нь Согсоо-Рикэ:

	— Миний хэлсэн үг таныг эвгүй бодолд оруулах шиг боллоо. Би үүнд гайхахгүй байна. Би танд бүтэн жил бодох хугацаа өгье. Ирэх жилийн улирах энэ цагт хариугаа авахаар ирнэ гэжээ.

	Гүнж он жил удаан өнгөрдөг гэж бодоод зөвшөөрчээ.

	Гүнж, Согсоо-Рикэтэй ингэж сэтгэлийн үгээ ярилцах тэрхэн мөчид нэг л өөр болсон юм шиг болчихжээ. Согсоо-Рикэтэй бүр ч ухаалаг учир утгатай яриад эхлэхэд нь, би өөртөө үлдээснээсээ илүү ухаан өгчхөөгүй байгаа гэж Согсоо Рикэ харин ч бодож гэнэ.

	Гүнжийг ордонд эргэж ирэхэд, ордныхон түүнийг тэгтлээ хурдан, гайхалтай сайхан өөрчлөгдсөнийг эхэн үедээ мэдсэнгүй. Ойд явахдаа бүр тэнэг байсан гүнж ирэхдээ ер бусын ухаалаг, цэцэн болсон байлаа.

	Тэр ч байтугай, хаан эцэг охин дээрээ ирж зөвлөгөөн авч, зарим чухал төрийн хэргийг гүнжийн өрөөнд шийддэг болж гэнэ.

	Гүнж ийнхүү ер бусаар өөр болсон мэдээ энд тэндгүй тарав. Айл зэргэлдээ хаант улсын залуу залуу хунтайж нар хүрэлцэн ирцгээдэг болжээ. Тэд тус бүрдээ гүнжид таалагдахыг хичээн түүнээс хатан болохыг хүсэн гуйна. Харин гүнж тэднийг тийм ч ухаантай хүмүүс биш гэж үзээд, хэнд нь ч хатан болохыг зөвшөөрөхгүй байлаа.

	Нэгэн удаа тэднийд маш баян, тун ухаалаг, хачин гоё хунтайж хүрч ирсэн нь гүнжид таалагдаж гэнэ.

	Хаан эцэг үүнийг мэдээд, хун тайжтай суувал суу гэж охиндоо зөвшөөрчээ.

	Гүнж юмыг сайн бодох нь зүйтэй гэж үзээд, нэгэн удаа бодлого болон явж байгаад огт санаандгүй жилийн өмнө Согсоо-Рикэтэй дайралдсан тэр ойд орчихсон байжээ.

	Ингэж ой дундуур бодлогошрон явж байхдаа газар дор юм дуугарахыг сонсжээ. Тэнд хүмүүс нааш цааш гүйлдэн бужигнаж байгаа юм шиг санагджээ.

	Гүнж зог тусан чихээ тавин чагнаваас:

	— Тогоо нааш нь өг!

	— Галд түлээ хий! гэж хашхиралдах нь сонстов.

	Энэ мөчид газар ярагдан ан гарахад, гүнжийн хөлийн дэргэд томоос том гал зууханд олон тогооч зарц нар бужигналдаж байв.

	Цагаан малгай өмсөж, цагаан элгэвч зүүж, том том хутга гартаа барьсан бөөн олон тогооч гэнэт энэ газар доорх гал зуухнаас гарч ирж гэнэ.

	Тэд хавийн ойн нэгэн цоорхойд цугларан том урт ширээ тойрон суугаад хөгжилтэй сайхан дуугаа дуулцгаан, мах хөшиглөж эхлэв.

	Гайхаш нь тасарсан гүнж юун их элбэг дэлбэг найр хурим бэлдэж байгаа нь энэ вэ гэж асуухад тэдний хамгийн бүдүүн тогооч нь:

	— Маргааш манай хунтайж Согсоо-Рикэ хуримаа хийх гэж байгаа нь энэ гэжээ.

	Гүнж энэ үгийг сонсоод, яг нэг жилийн өмнө, яг энэ өдөр нэгэн муухай эрд сууна гэж амласнаа санаа, бараг л ухаан алдаж унасангүй.

	Сэтгэл нь үймэрсэн гүнж, цааш явахыг завдан хорь гучин алхам явав уу, үгүй юу яг өмнө нь нэгэн эрүүл чийрэг, хөгжилтэй эр зогсож байлаа. Энэ бол хүргэн хүний ёсоор гоёж гангалж хувцасласан Согсоо-Рикэ байж гэнэ.

	— Гүнж та, би хэлсэн үгэндээ хүрдэг хүн гэдгийг харж байгаа биз. Та ч гэсэн үгэндээ үнэнч байж, намайг хорвоогийн хамгийн аз жаргалтай хүн болгохоор энд иржээ гэж би бодож байна гэж Согсоо-Рикэ хэлэхэд нь, гүнж:

	— Үгүй, би хараахан шийдээгүй байна. Харин ч тантай сууна гэж шийдэхгүй байх гэж гэнэ.

	— Яалаа гэнэ ээ. Та надтай муухай хүн гэж суух дургүй байна гэж үү? Танд миний ухаан, эсвэл миний зан төлөв таалагдахгүй байгаа юм болов уу? гэж Согсоо-Рикэ асуухад 

	— Үгүй, таны ухаан, зан төлөв аль аль нь надад таалагдаж байна... гэж гүнж хэлтэл

	— Тэгвэл миний нөгөө замбараагүй муухай дүрээс та айж байгаа юм биз дээ. Энэ бол засаж болох зүйл. Учир нь гэвэл, та намайг сайхан хүн болгож чадна гэж Согсоо-Рикэ хэлжээ.

	— Яаж ингэх вэ гэж гүнжийн асуухад, 

	— Маш амархан, хэрэв та надад хайртай болж, намайг сайхан хүн болгохыг хүсвэл би сайхан хүн болчихно. Шидэт эмгэн, намайг дурласан бүсгүйгээ ухаантай болгох оюун билгийг надад өгсөн юм. Танд ч гэсэн дурласан хүнээ сайхан болгох ур чадвар хайрласан билээ гэж Согсоо-Рикэ хэлж гэнэ.

	Хэрэв энэ үнэхээр тийм бол би таныг хорвоогийн хамгийн сайхан эр болоосой! гэж үнэн сэтгэлээсээ хүсэж байна гэж гүнж хэлжээ. Гүнж энэ үгийг хэлж дуусаагүй байтал, Согсоо-Рикэ түүний урьд өмнө огт үзээгүй, хамгийн үзэсгэлэнтэй, тун гоолиг сайхан хүн болж харагдав гэнэ.

	Хүмүүс ярилцахдаа, шидэт эмгэн, түүний ид шид ямар ч хамаагүй байсан юм гэлцдэг юм. Харин гүнж, Согсоо-Рикэд хайр сэтгэлтэй болоод түүний муу муухайг харж ажиглахаа байсан гэдэг. Урьд нь ийм муу муухай харагдаж байсан зүйл, харин ч сэтгэл татам сайхан зүйл болсон гэдэг.

	Энэ нь худал ч бол, үнэн ч бай, ямар ч гэсэн тэр дорхноо Согсоо-Рикэтэй суухаар болж, маргааш өдөр нь хуримаа Хийсэн нь үнэн юм даг.

	 


МУУР БАГШ БУЮУ ГУТАЛТАЙ МУУР

	 

	Нэгэн тээрэмчин өөрийн бүх өв хөрөнгө болох тээрэм, илжиг, муураа гурван хүүдээ үлдээжээ. Ах дүү нар эцгийнхээ үлдээсэн өвийг зовлонгүй хувааж, хамгийн том ах нь тээрмээ, дунд ах нь илжгээ авч, бага дүүдээ муураа өгч гэнэ.

	Муур авсан дүү нь их л гутран:

	— За ингээд хоёр ах минь хамт амьдрах юм бол гэдсээ тэжээгээд байж чадна. Харин би муураа алж идээд, арьсаар нь бээлий оёж өмсчхөөд л, турж үхэх болно доо гэж ганцаараа ярьжээ.

	Эзнийхээ энэ үгийг сонссон муур огт гомдсонгүй. Харин ч их л догь:

	— Битгий гутар, эзэн минь! Надад нэг хоосон шуудай, бас бутан дундуур явахад тохиромжтой гутал олж өг. Би чинь таны бодож байгаа шиг, тийм ч хэрэггүй хөрөнгө биш дээ. Та удахгүй харна даа гэж гэнэ.

	Хүү муурынхаа үгийг төдий л итгээгүй боловч түүний зальтай сэргэлэн байдлыг сайн мэддэг болохоороо тус ч болж юу магад гэж бодоод, түүний гуйсан шуудай, гутал хоёрыг нь олж өгчээ.

	Муур, эзнийхээ өгсөн гутлыг их л сурмагаар өмсөөд, шуудайдаа шар лууван, байцаа хийж үүрчхээд, молтогчин туулай их байдаг ой руу явжээ.

	Ойд ирээд, бэлтгэсэн зуушаа тавьчхаад, гэнэн хонгор молтогчин туулай шуудайд орохыг хүлээгээд, бутны ард үхсэн мэт хэвтэв.

	Муурын аз болоход, тухтай сайн хэвтэж амжаагүй байтал нь нэг гэнэн молтогчин туулай шуудайд нь гүйгээд орчихлоо. Муур үсэрч очоод, шуудайныхаа амыг чанга гэгч нь боож авлаа. Олзтойдоо баярласан муур вангийн ордонд очиж, ванд бараалхуулахыг гуйлаа.

	Муурыг вангийн өргөөнд оруулахад тэр нь вангийн өмнө толгой мэхийн мэндлээд:

	— Их вантан минь! Манай эзэн Маркиз Карабас (муур эзнээ ингэж нэрлэе гэж боджээ) танд энэ молтогчин туулайг бэлэг болгон хүргүүлсэн юм гэхэд, ван:

	— Бэлгийг чинь хүлээн авч тун их баярлалаа гэж эзэндээ хэлээрэй гэжээ. Муур, вантай салах ёс гүйцэтгээд ордноос гарч оджээ.

	Дараахан нь нэг өдөр шуудайтайгаа үүрэн улаан буудайн дунд нуугдан хэвтэж байсаар хоёр ятуу барьж аваад ванд авчирч бэлэглэв.

	Ван бэлгийг нь сэтгэл хангалуун хүлээн авч, муурыг урамшуулан гарыг нь цайлгав.

	Хоёр гурван сарын турш муур энэ мэтээр ан хийж өөрийн эзэн Маркиз Карабасын нэрийн өмнөөс ванд бэлэг барьж гэнэ.

	Нэгэн удаа ван ертөнц дээр хосгүй үзэсгэлэнт охинтойгоо голын эргээр сүйх тэргээр зугаалах гэж байгааг муур мэдээд, эзэндээ ирж:

	Хэрэв миний үгэнд орвол, та дэлхий дээр хамгийн жаргалтай хүн болно шүү. Миний зааж өгсөн газар очиж усанд орох хэрэгтэй. Бусдыг нь би өөрөө хийнэ гэжээ.

	Эзэн нь муурынхаа чухам юу хийх гэж байгааг мэдээгүй боловч түүний үгийг даган усанд орохоор явжээ, Вангийн сүйх тэрэг өнгөрөх үед усанд байх учиртай юм байж.

	Сүйх тэрэг ойртон ирэнгүүт, хүлээж суусан муур:

	— Тусалцгаагаарай, тусалцгаагаарай, та минь! Маркиз Карабас живж байна гэж байдаг чадлаараа хашхирав.

	Ван хашхирах дууг сонсоод, сүйхнээсээ шагайн харж, өөрт нь ангийн бэлэг өгдөг байсан нөгөө муур байгааг танингуут, Маркиз Карабасад түргэн туслахыг зарц нартаа тушаав. Түүнийг уснаас гаргаж байх үед муур ванд очиж, Маркизыг усанд орж байхад хувцсыг нь хулгайч авчихжээ гэж хэлэхэд, ван өөрийн гоёлын хувцаснаас шилдэг сайнаас нь авчирч Маркиз Карабасад өгөхийг шадрууддаа тушаажээ.

	Маркиз, вангийн хувцсыг өмсөхөд ван түүнтэй эелдгээр ярилцан сүйх тэргэр хамт зугаалахыг урилаа.

	Маркиз Карабас чийрэг, үзэсгэлэнтэй сайхан залуу байв. Ван хүний гоёлын хувцас өмсөөд улам ч сайхан эр болсон болохоор вангийн үзэсгэлэнт охин харангуутаа түүнд дурлажээ.

	Бүх хэрэг бүтэмжтэй эхэлж байгаад муур их л баярлаж сүйх тэрэгний өмнө гүйн, тохиолдох бүх зүйлийг зохицуулж байлаа. Муур тариа хурааж байгаа улс дээр очиж, энэ хэний тариалангийн талбай вэ гэж вангийн асуухад, «Маркиз Карабасынх!» гэж хэлээрэй, хэлэхгүй бол та нарыг тастаж хаяна шүү гэж сүрдүүлжээ.

	Ван тариалангийн хажуугаар өнгөрөхдөө энэ чухам хэний тариалан болохыг асуухад, 

	— Маркиз Карабасынх! гэж тариачид нэгэн зэрэг хариулжээ. Тэд муурын аюулаас айсан юм байжээ.

	Ван ч Маркизын тариалангийн газрыг магтав.

	Ван өвс ногоо халиурсан их нугаар өнгөрч явлаа. Муур түрүүчийн адилаар хадланчдад очоод, энэ хэний газар вэ гэж вангийн асуухад «Маркиз Карабасынх!» гэж хэлээрэй хэлэхгүй бол та нарыг тастаж хаяна шүү гэж бас сүрдүүлжээ.

	Ван бас л энэ их өвс ногоо халиурсан уудам нуга хөндий хэнийх вэ гэж асуухад «Маркиз Карабасынх!» гэж хариулцгаав.

	Ван ч мөн л Маркизын нуга хөндийг таашаан магтав.

	Муур цааш гүйсээр гоё шилтгээнд хүрч ирлээ. Энэ шилтгээнд нэгэн маш баян мангас суудаг байжээ. Вангийн үзэж өнгөрсөн уудам нуга хөндий, арвин тариалан зэрэг бүх баялаг энэ мангасын юм байжээ.

	Мангас янз бүрийн араатан амьтан болон хувирч чаддаг ид шидтэйг муур сонссон юм санжээ.

	Муур мангасын өмнө мэхийн мэндлээд, энэ сайхан орд харшийн дэргэдүүр гарахдаа эзний нь амар мэндийг асуухгүйгээр хэрхэн өнгөрч болох билээ гэжээ.

	Мангас үзүүлж чадах эелдэг зангаараа муурыг угтан авч, түр амрахыг урьжээ.

	Муур:

	— Таныг янз бүрийн амьтан болж, жишээлбэл, арслан ч юм уу, заан ч юм уу болон хувирч чаддаг гэж би дуулсан юм байна. Тэр үнэн үү? гэлээ. Мангас:

	— Үнэн, үнэн! Чи үнэмшихгүй бол харж бай. Би одоо арслан болон хувиръя гээд шалан дээр хөрвөж том арслан болчхов.

	Сүртэй том арслан өмнө нь байхыг харсан муур үхтлээ айж, хүнд гутлаа арай ядан чирсээр ус гоожих хоолой өөд авиран дээвэр дээр гарчээ.

	Мангасыг дахин хүн болон хувирахад муур болгоомжтойгоор бууж ирээд үхтлээ айснаа нуулгүй хэллээ. Мангас аймшигтайгаар инээж байлаа. Муур:

	— Бас таныг хулгана зурам мэт хамгийн өчүүхэн жижиг амьтан болон хувирч чаддаг гэж дуулсан юм байна. Энэ ч лав худлаа байх. Та тийм өчүүхэн амьтан болох учиргүй гэж хэлэв.

	Мангас:

	— Тийм болох учиргүй гэнэ үү! Тэгвэл чи харж бай гээд шалан дээр хөрвөөнгөө хулгана болоод гүйлээ.

	Муур ч хулганыг үзмэгцээ үсрэн барьж аваад идчихлээ. Энэ үед шилтгээний дэргэд хүрэлцэн ирсэн, ван орд харшийг орж үзэхийг хүсэв.

	Гүүрэн дээгүүр сүйх тэрэгний өнгөрөх чимээг сонссон муур гүйн гарч тосоод:

	— Маркиз Карабасын орд өргөөнд морилон орцгооно уу гэж урив Тэгэхэд ван:

	— Маркиз Карабас минь, энэ гоё шилтгээн бас танайх юм уу? Хүн болсоор ийм сайхан орд харш үзээгүй юм байна. За орцгооё гэлээ.

	Маркиз вангийн охиныг сүйхнээс буухад нь туслаад, түүнтэй хамт вангийн хойноос оров.

	Мангасын нөхдөө зочлохоор бэлтгэсэн амтат зуушаар дүүрсэн их танхимд бүгдээрээ оров.

	Мангасын зочид нь ван ордонд байгааг мэдээд орохоос айгаад тарцгааж гэнэ.

	Маркизын баялаг эзэмшлийг үзээд, охин нь бас түүнд ухаангүй сайн байгааг харсан ван тав зургаан хундага архи уугаад:

	— Миний хүргэн байж таарах хүн та л байна гэжээ.

	Маркиз дуртай зөвшөөрч, тэр өдөртөө л вангийн охинтой гэрлэж хуримаа хийжээ.

	Ингээд муур ч их хүндтэй, ямбатай байх болжээ. Тэр хулгана хөөцөлдөхөө ч байж. Хааяахан зугаацахын төдийгөөр ганц нэг хулгана агнадаг болсон гэнэ.

	 


ХӨХ САХАЛТ

	 

	Эрт урьд цагт нэгэн баян хүн амьдран суудаг байжээ. Тэр хүн олон сайхан шилтгээнтэй, өдий төдий зарцтай, алт мөнгөн сав суулгатай, аргамаг сайхан морьд хөллөсөн алтан сүйх тэрэгтэй юм санжээ.

	Харин энэ хүний сахал нь этгээд хөх юм гэнэ. Энэ сахалд түүний сүр сүлд үзэшгүй муухай дарагдаж, авгай хүүхнүүд харангуутаа айж зугтаадаг байжээ. Тэгээд ч түүнийг хөх сахалт гэж хочилдог болжээ.

	Хажуугийн хөрш нэгэн айлд хоёр сайхан үзэсгэлэн гоо охин байж гэнэ. Хөх сахалт нэг охинтой нь суух гэж, аль нэгийг нь миний эхнэр болгооч гэж эхэд нь хэлжээ. Тэгтэл тэднээс хэн нь ч хөх сахалттай суухыг хүссэнгүй. Бас тэдний нэг айсан зүйл бол хөх сахалт олон эхнэртэй байсан юм санжээ. Харин энэ нь нэрээс цаашгүй тэд бүгд алга болж, хаана явсныг нь хэн ч мэдэхгүй байлаа.

	Хөх сахалт хоёр охинтой улам сайн танилцах гэж нэг удаа тэдний эх, найз бүсгүй, хавь ойрын айлын залуучуудыг хотын захын нэг байшиндаа урьж, тэдэнтэй бүтэн долоо хоног байж гэнэ., 

	Зочид ой модоор зугаалж, ан гөрөө хийж, өдөр шөнөгүй хундага хутга тавилгүй ууж идэж найрлаж гэнэ.

	Хөх сахалт тэдэнтэй хамт наргиж, яриа хөөрөө болон бүжиглэж ихэд сайхан зан гаргаж байтал бага бүсгүй нь түүний сахлаас айхаа больж сайн хүн шиг санагдахаар нь хамт амьдрахыг зөвшөөрчээ.

	Тэд хотод буцаж ирсэн дороо хуримаа хийж, хөх сахалтын шилтгээнд бага бүсгүй хамт суудаг боллоо.

	Хуримаас хойш сар болоод хөх сахалт би тун чухал хэргээр холын хол маш удаан явах боллоо гэж эхнэртээ хэлж гэнэ. Хөх сахалт эхнэрээ орхин явахдаа намайг байхгүйд битгий уйд, аль болохоор зугаа цэнгэлтэй бай гэж захижээ. Тэгээд за энэ бол хоёр зоорины түлхүүр, энэ бол алт мөнгөн сав суулга байдаг шүүгээний түлхүүр, энэ бол мөнгөний авдрын түлхүүр, энэ бол эрдэнийн чулуу байдаг авдар савын түлхүүр, энэ бол бүх өрөөг онгойлгодог түлхүүр гээд хамгийн сүүлд нэг жижиг түлхүүр өгөөд, энэ бол доод хонгилын мухарт байдаг өрөөний түлхүүр. Харин чи бүгдийг нь онгойлгож болно, хаана ч явж болно, гагцхүү энэ жижиг өрөөнд орохыг хатуу хориглож байна. Хэрэв чи, миний энэ үгийг анхаарахгүй онгойлговол, хамгийн аймшигтай шийтгэл хүлээх болно гэжээ.

	Эхнэр нь хөх сахалтын захисан болгоныг яв цав биелүүлнэ гэж амлажээ. Тэгээд нөхөр нь эхнэрээ тэвэрч үнсээд, тэргэндээ суун алсын замыг зорин одож гэнэ ээ.

	Хөх сахалтын явсан даруйхан айлын хүүхнүүд, найз бүсгүйчүүл нь тэднийхээр гүйлдэн ирж хөх сахалтын арвин их баялгийг үзье харъя гэж гэнэ. Хөх сахалтыг байхад тэд сахлаас нь их айдаг учир огт ирдэггүй байсан юм санжээ. Найз бүсгүйчүүл нь тэр дорхноо хөх сахалтын бүхий л сан хөмрөг хураасан өрөө тасалгааг явж үзээд учиргүй их гайхаж гэнэ. Юм бүхэн тэдэнд ер бусын сайхан урьд өмнө нь хараагүй ажээ.

	Хөх сахалтын эрдэнэс баялгийг үзсэн айлын авгайчуул, найз бүсгүйчүүл магтах үгээ олж ядан залуу эхнэрт нэн их атаархжээ. Харин залуу эхнэрийн сэтгэлийг энэ их баялаг татсангүй, нэг л зүйл зовоож байсан нь харанхуй хонгилын мухарт байгаа жижиг өрөөг онгойлгох юм сан гэсэн хүсэл байлаа. «Юу энэ өрөөнд байдаг юм бол доо?» гэж тэр бодлогошрон явна.

	Энэ сониуч бодол газар авсаар сүүлдээ бүр тэссэнгүй, зочдоо орхиод доош нууц шатаар гүйсээр хориотой тэр өрөөнд очлоо. Тэгтэл хөх сахалтын захисан үг гэнэт санаанд нь орсон боловч мөн л биеэ барьж чадсангүй, түлхүүрээ гарган бүх бие нь чичрэн байж ерөөг онгойлгож гэнэ.

	Хөх сахалтын эхнэр анхандаа аль ч учраа олсонгүй, бүх цонх хаалттай хав харанхуй байв. Хэсэг зуур болсны дараа нүд нь дасаад эргэн тойрноо ажиглаваас шалан дээр бөөн цус нэлийж, хэдэн үхсэн хүүхний хүүр байв. Энэ бол хөх сахалтын дараа дараагаар цувуулан алсан хуучин эхнэрүүдийн хүүр ажээ.

	Залуу эхнэр айсандаа ухаан алдаж түлхүүрээ газарт унагав. Тэгээд гэнэт ухаан орж, түлхүүрээ шалан дээрээс авч өрөөг арай чарай цоожлон ядарч цонхийсон амьтан гэртээ эргэж иржээ.

	Түлхүүрээ нэг ажиглаж үзэхэд бараан толбо болсон нь цус байлаа. Энэ толбыг арилгах гэж алчуураараа хэчнээн ч арчсан толбо арилж өгөхгүй байлаа. Бас элсээр, бас шатаасан тоосгоор зүлгэж, хутгаар хусаж угааж үзсэн боловч толбо мөн л арилахгүй, түлхүүрийн нэг талд нь арилахад, нөгөө талд нь гарч ирээд байв. Энэ түлхүүр шидэт түлхүүр байж гэнэ. Тэр орой хөх сахалт гэнэт гэртээ эргэж ирж гэнэ. Эхнэр нь угтан гарч, түүнийг тэврэн үнсэж, хурдан буцаж ирсэнд нь маш баярлаж байгаа дүр үзүүлж гэнэ. Маргааш өглөө нь хөх сахалт бүх түлхүүрийг аль гэж эхнэрээс авахад эхнэрийн гар учир зүггүй чичирч байхыг хараад, байхгүй хооронд юу болсныг тэр дороо таамаглаж мэдэж гэнэ.

	— Чи миний бүх түлхүүр өгөөгүй байна шүү дээ. Жижиг өрөөний түлхүүр хаана байна гэж хөх сахалтын асуухад, эхнэр нь:

	— Би ширээн дээрээ орхисон юм болов уу гэжээ. Хөх сахалт «одоохон авчир!» гэж тушаав.

	Эхнэр нь олон янзаар займчиж, аргалах гэж оролдсон боловч чадсангүй. Эцэс сүүлд нь тэр аймшигт түлхүүрийг авчирч өгчээ.

	— Түлхүүр дээр юун цус вэ? гэж хөх сахалт асуусанд, хөөрхий бүсгүй: 

	— Мэдэхгүй гээд царай нь хувхай цагаан болов.

	Чи мэдэхгүй гэнэ ээ? Тэгвэл би мэднэ, Чи хориотой өрөөнд орсон байна. Сайн л биз! Чи дахиад тийшээ очиж тэндээ тэр харсан хүүхнүүдтэйгээ бүр мөсөн үлдэнэ дээ гэж хөх сахалт хашхирав.

	Хөөрхий эмэгтэй уйлан унжиж, хөх сахалтын хөл дээр унан тусаж уучлал өршөөл гуйж гэнэ. Ийм сайхан үзэсгэлэнт бүсгүй ингэж нулимс юугаан асгаруулж байхад чулуу ч гэсэн хөдөлж уярах байтал, хөх сахалтын зүрх чулуунаас ч хатуу юм санжээ.

	— Чи үхэх ёстой. Одоохон чи үхнэ гэж тэр хэлэхэд эхнэр нь

	— Хэрэв би заавал үхэх ёстой юм бол ядахдаа бурханд залбирах хугацаа өгөөч гэж нулимсаа асгаруулан хэлэв.

	За чамд хагас мөчийн хугацаа өгье. Илүү өгөхгүй шүү гэж хөх сахалт хариу өчив.

	Хөөрхий бүсгүй өрөөндөө очоод эгчээ дуудан ингэж хэлжээ.

	— Анна эгч минь ээ, өнөөдөр эргэж ирнэ гэсэн ах нар минь хаана байна? Цамхаг дээр гараад ирж явна уу? үгүй юу хар. Хэрэв харагдвал хурдал гэж дохио өг.

	Анна эгч нь цамхаг дээр гарч алсын бараа харна. Хөөрхий муу дүү нь өрөөн дотроосоо, 

	— Анна эгч минь ээ! Юу ч харагдахгүй байна уу? гэхэд

	Эгч нь:

	— Нар тусаж, ногоо халиурахаас өөр юм харагдахгүй байна гэв, Тэгтэл хөх сахалт томоос том хутгаа шүүрэн авч байдаг хүчээрээ ийн хашхирав.

	— Хурдан нааш ир. Цаг чинь боллоо.

	Одоохон одоохон гэж эхнэр нь хариулаад, Анна, Анна эгч минь, юу ч харагдахгүй байна уу? гэж дахин хашхирахад, эгч нь

	— Нар тусаж, ногоо халиурахаас өөр юу ч харагдахгүй байна гэв. Хөх сахалт:

	— Түргэлэх үү, үгүй юу? Эсвэл би өөрөө очих уу гэж хашхирав.

	— Очлоо очлоо гэж түүнд эхнэр нь хариулаад, Анна, Анна эгч минь, юу ч харагдахгүй байна гэж үү? гэж дахин хашхирав.

	— Нэг их бөөн тоос ойртон айсуй гэж эгч нь хариулахад, 

	— Ах нар минь энэ биш биз?

	— Үгүй, дүү минь, энэ бөөн хонины тоос. Тэгтэл хөх сахалт, 

	— Чи ер нь бууж ирэх үү, үгүй юу, гэж байдаг хоолойгоороо хашхирахад эхнэр нь жаахан байзна л даа, одоохон гэж хариулаад, Анна, Анна эгч минь юу ч харагдахгүй байна уу гэж бачимдан хашхирахад

	— Морьтой хоёр хүн харагдаж байна. Харин их алсад явж байна гэснээ:

	— Энэ чинь ах нар маань байна, хурдал гэж байдгаараа дохио өгье гэх зуур хөх сахалт, хөлөө дэвслэн байшин доргитол чанга хашхирав. Хөөрхий эмэгтэй доош гүйн бууж, уйлан хайлан, хөлийн нь дор унав. Хөх сахалт, ямар ч нус нулимс чамд нэмэр болохгүй. Чи үхэх ёстой гэж ширүүн хашхираад нэг гараараа эхнэрээ үсдэн авч, нөгөө гараараа аюулт хутгаа далайж гэнэ.

	— Ахиад нэг хормын төдий амьд явахыг өршөө гэж эхнэр нь шивгэнэх төдий гуйв.

	— Үгүй хэрхэвч үгүй гэж хөх сахалт хашхираад хөөрхий бүсгүйн толгойг тас цавчих гэж балиусаа далайтал хаалганы тэнд хачин дуу гарч хөх сахалт өөрийн эрхгүй эргэж харав. Хаалга цэлийн нээгдэж, хөөрхий азгүй бүсгүйн ах нар нь довтлон орж ирлээ. Тэд сэлмээ сугалан хөх сахалтын зүг дайран оров. Хөх сахалт эхнэрийнхээ ах нарыг тэр дороо таньж ум хумгүй зугтаахыг завдтал ах нар хөөн гүйцэж ирт сэлмээрээ хар толгойг нь цавчин үсэргэв.

	Чингээд тэд айхын ихээр айсан муу дүүгээ тэврэн авч энхрийлэн таалан үнсэв.

	Энэ явдлаас хойш удалгүй ах дүү нар хөх сахалтын шилтгээнд нүүн ирж, хөх сахалт гэдэг хүн байсныг бүр умартан амар сайхан жаргаж гэнэ.

	 


НОЙРСОГЧ ГҮНЖ

	 

	Эрт урьд цагт хаан хатан хоёр амьдран суудаг байжээ. Өөрийн гэсэн үр хүүхэдгүйдээ туйлаас гутран, уй гашуу болон суудаг байж гэнэ. Үр хүүхэдтэй болох бүх л арга чарга хийж үзээд, цөхрөнгөө барж байтал нь хатнаас нэгэн охин төржээ. Охинтой болсондоо хязгааргүй баярлаж, хөл алдсан найр хийх болжээ. Энэ найрт тэр орны шидэт авхай нар оролцох ёстой байжээ. Нэр цуунд гарсан шидэт долоон авхай иржээ. Тэр үеийн тогтсон заншлаар шидэт авхай бүр нэгэн гайхамшигт зүйлийг бэлэглэх учиртай байж.

	Найрын хамгийн хүндэт суудалд долоон шидэт авхайг суулгахаар зэхэж, хачин гоё бүтээлэгтэй ширээн дээр эрдэнийн чулуун хэрэглэл, тун нарийн хийцийн шаазан сав, шижир алтан халбага, сэрээ, хутга тэргүүтнийг тавьсан байжээ.

	Зочид суудлаа эзлээд найр эхлэхэд бэлэн боллоо. Гэнэт үүд нээгдэн, нэгэн шидэт эмгэн орж ирлээ. Сүүлийн тавь гаруй жил тэр шидэт эмгэн гэрээсээ ер гараагүй болохоор түүнийг үхсэн гэж бодоод найрт уриагүй юм байжээ. Бараг бүх хүн түүнийг мартсан байлаа. Хаан түүнд бусад шидэт авхай нарын адил хэрэглэл тавихыг зарлиг болсон боловч тийм зүйл байсангүй. Шижир алтан хэрэглэн зөвхөн долоог захиж хийлгэсэн юм байжээ. Ингээд аргагүй болж, ерийн хэрэглэл тэр шидэт эмгэнд тавьж гэнэ.

	Шидэт эмгэн энэ явдалд тэсгэлгүй уурлаж, хаан хатан хоёрт гомдон, ширээн дээрх хэрэглэлийг цааш түлхэн, шүдээ сийгүүлэн амандаа ямар нэгэн хараал зүхэл үглэжээ.

	Тэр эмгэний хажууд сэтгэл зөөлөн нэгэн залуу шидэт авхай сууж байсан юм санж. Тэгээд нөгөө хараал зүхлийг сонсчихжээ. Шидэт эмгэн бяцхан гүнжид муу юм хийх гэж байгааг мэдсэн нөгөө сайн санаат шидэт авхай бяцхан гүнжийн унтаж байгаа өрөөнд очиж, хөшигний цаана нуугдан гүнжид тохиолдох аюулаас чадахын хэрээр хамгаалахыг боджээ.

	Удалгүй бяцхан гүнжид шидэт авхай нар бэлгээ барьцгаах боллоо. Хамгийн залуу шидэт авхай гүнжийг ертөнцөд хосгүй үзэсгэлэн төгөлдөр бүсгүй болоорой гэж ерөөв» Хоёр дахь авхай нь гүнжид зүйрлэшгүй хурц ухааныг бэлэглэв. Гурав дахь авхай нь юм бүхнийг хийж чаддаг уран гарыг, дөрөвдөх нь гунхалзсан сайхан бүжиглэдэг болохыг, тав дахь нь алтан гургалдай шиг дуулдаг болохыг, зургаа дахь нь бүх төрлийн хөгжим тоглодог болохыг ерөөн бэлэглэцгээв.

	За тэгээд шидэт эмгэний ээлж болж, гүнжийн орны өмнө сөгдөөд, энэ охин ээрүүлээс болж гараа цоолоод түдэлгүй үхнэ гэж хараалаа.

	Хөөрхий бяцхан гүнжид энэ үхээрийн шидэт эмгэний авчирсан бэлэг ийм золгүй аймшигтайг сонссон хүн бүхэн уйлахгүй байж яахан чадах билээ.

	Энэ үед хөшигний цаана нуугдан байсан сайхан сэтгэлт шидэт авхай гарч ирээд, өндөр дуугаар өгүүлсэн нь:

	Хаантан! Хатагтай! Битгий уйлцгаа. Охин чинь амьд хэвээрээ байж чадна. Үнэнээ хэлэхэд, шидэт эмгэний хараалыг би бүгдийг буцааж чадахгүй. Охин чинь эмгэний хэлснээр ээрүүлээс болж гараа цоолно. Харин үхэхгүй. Зуун жилийн турш буюу нэгэн сайхан хун тайж ирж сэрээх хүртэл гүн нойрт дарагдан бөх унтана гэжээ.

	Хаан, хатан хоёр энэ үгэнд нэлээн тайтгарлаа. Ноён охиныгоо нөгөө гайтай эмгэний хэлсэн золгүй хараалаас хэрхэн зайлуулж болохыг эрэлхийлэн, улс орондоо ээрүүлээр утас ээрэх, ээрүүл гэртээ байлгахыг хатуу хориглосон зарлиг гаргажээ.

	Тэр явдлаас хойш арван тав, арван зургаан жил өнгөрөв. Хаан хатан хоёр нэг өдөр охиноо дагуулаад хотоос алс зайдуу байдаг нэгэн шилтгээндээ очиж гүнж ордныхоо өрөө өрөө дамжин гүйсээр хамгийн дээд оройн цамхагт оржээ. Тэнд бөглүү бяцхан өрөөнд нэгэн эмгэн хааны зарлигийг дуулаагүй юм шиг утас ээрч ер юу ч болсон шинжгүй сууж байлаа. Амьдралдаа ийм юм огт үзээгүй гүнж:

	— Эмээ та юу хийж байгаа юм бэ? гэлээ.

	Утас ээрч байна гээд хааны гүнжтэй ярьж байгаагаа ер анзаарсан шинжгүй суулаа.

	— Эмээ энэ чинь яасан хачин юм бэ? Аль вэ, надад өгөөч! Би ээрч үзье гээд ээрүүлд гар нь хүрэв үү, үгүй юу нөгөө гайтай эмгэний хэлсэнчлэн гүнжийн хурууг цоолж, үхэтхийн уналаа. Ухаан жолоогүй айсан эмгэн туслаарай гэж хашхирахад тал бүрээс хүмүүс цугларан ирлээ. Тэд гүнжийн нүүр өөд ус шүршиж, алгаараа илж, сэргээх үнэртэн үнэрлүүлж элдэв аргаар оролдовч юу ч нэмэр болсонгүй. Гүнж хөдөлгөөнгүй хэвтэнэ.

	Хаан эцэг нь нулимсаа арчсаар шидэт авгайчуулын хэлснийг санаж гүнжийгээ ордны хамгийн гоё танхимд алт мөнгө шигтгэсэн орон дээр хэвтүүлэхийг тушаажээ.

	Нойрсож байгаа гүнж хэчнээн сайхан харагдсаныг хэлэх юун. Гүнжийн царай огтхон ч цайгаагүй, хацар нь ягаараад, уруул нь шүр адил улаан үзэгдэнэ. Нүд нь аниастай, намуухан амьсгалах нь үл мэдэгхэн сонсогдоно. Нойрсож байгаа гэдэг нь эргэлзээгүй байлаа.

	Сэрэх цагийг нь болтол түүнд битгий ойрт! гэж хаан зарлиг болгов. Охины үхлээс аварч зуун жил нойрсуулах болгосон өнөөх сайхан сэтгэлт шидэт авхай энэ үед шилтгээнээс арван хоёр мянган бээр орчим газар сууж байсан боловч долоон бээрийн гуталд гэж нэрлэдэг хурдан хөлт тарваган хүнээс уг золгүй хэргийг сонсжээ. (Энэ тарваган хүн долоон бээр газрыг нэг алхдаг гэнэ).

	Ганц цаг ч болоогүй байхад, луу хөллөсөн гал дүрэлзсэн тэргээр сайхан сэтгэлт шидэт авхай хүрч ирлээ. Хаан ч тэрэгнээс нь буулгав. Тэр авхай, хаан хатан хоёрын сэтгэлийг тайтгаруулж, нойрсож байгаа гүнжийн төлөө санаа зовно. Тэгээд нэгэн арга олжээ. Шидэт авхай өөрийн саваагаараа хаан хатан хоёроос бусад бүх хүнийг шүргэв. Тэд цөм унтлаа. Ордонд хэн хэн байсан бэ гэвэл: хаан хатан хоёр, тэдний шадрууд, захирагчид, охид, язгууртны өрхийн тэргүүлэгчид, тогооч, элч, зарлага, аягач, буудлын эзэд, манаач гээд л зүсэн зүйлийн хүн байлаа. Шидэт авхай саравчинд байсан ноёны агт морьд манаж байсан адуучин нарыг хүртэл шидэт саваагаараа дохиж унтуулав. Бас ордны том нохдоос эхлээд нойрсогч гүнжийн өлмийн өмнө ямагт хэвтдэг сэгсгэр үст бяцхан хавыг модоороо шүргэв. Энэ авгайн шидэт саваа юунд л хүрвэл тэр бүхэн нь унтаад байлаа. Энэ бүхэн цөмөөрөө зуун жил унтан гүнжээ сэрэхэд нь үйлчлэх ажээ.

	Тэр ч байтугай гал дээр шарж байсан ятуу, нугас, утас ээрч байсан ээрүүл, хоол буцалгаж байсан гал хүртэл яг тэр байснаараа л хөдөлгөөнгүй болчхов.

	Шидэт авхайн энэ ажил нүд ирмэхийн зуур л болж өнгөрлөө. Зөвхөн хаан хатан хоёр унтсангүй. Тэр хоёрт зуун жилийн дотор хийх юм их байлаа. Шидэт авхай модоороо тэднийг шүргээгүй орхижээ.

	Хаан хатан хоёр нойрсож байгаа охиноо үнсээд, нулимсаа арчсаар танхимаас гарлаа. Хаан охиныхоо нойрсож байгаа шилтгээнд хэн ч ойртож үл болно гэж зарлиг гаргав, 

	Төдий л удалгүй шилтгээний эргэн тойрноор нохойн хошуу, халуун халгайнаас эхлээд том жижиг өргөст бут мод өтгөн шигүүхнээр зээглэн ургасан нь хэн ч нэвтэрч оршгүй болжээ, Алсын уулсын орой дээрээс харахад шилтгээний цамхгийн ганжир нь дөнгөж цухуйна.

	Энэ бүхэн нь гүнжийн тайван байдлыг алдагдуулахаас хамгаалж шидэт авхайн бүтээсэн зүйл юм.

	Зуун жил өнгөрч байхад зэргэлдээ хааны хүү нэгэн сайхан өдөр анд явж байгаад алс тэртээд өтгөн ойн дунд нэгэн шилтгээний цамхаг олж харжээ.

	— Энэ хэний шилтгээн бэ? гэж хун тайжийн асуухад, хүн бүр дуулснаа янз янзаар хэлээд, лавтай хариулт хэн ч өгсөнгүй. Нэг хэсэг нь, тэр бол эртний сөнөсөн шилтгээний үлдэгдэл гэхэд, нөгөө хэсэг нь түүнд чинь луу, хорт могойнууд байдаг юм гэнэ билээ гэцгээнэ, Ихэнх хүн тэр шилтгээнд аварга том мангасууд бий гэж хэлцгээх ажээ.

	Хун тайж энэ олон ярианы алинд нь итгэхээ мэдэхгүй байлаа. Харин нэгэн өвгөн тариачин хун тайжид:

	— Эрхэм хун тайж минь, одоогоос хагас зуун жилийн өмнө миний эцэг надад хэлж байсан нэгэн зүйлийг би санаж байна. Тэр шилтгээнд орчлонд хосгүй нэгэн сайхан гүнж нойрсоод тавин жил болж байгаа. Зуун жил нойрсох учиртай юм. Тэгээд ариун сайхан сэтгэлтэй нэгэн хун тайж сэрээх юм гэнэ билээ гэж хэлжээ. Хун тайжийн сэтгэл ихэд хөдөлж, үзэсгэлэнт гүнжийг сэрээх, учир тавилан надад ноогдсон юм биш биз хэмээх итгэл төрж, мориндоо ташуур өгч, шилтгээний зүг довтлон одов. Тулаад иртэл бүх юм сэтгэлчлэн бүтэж эхэллээ, Хун тайжийг мориноосоо буумагц, халуу халгай, нохойн хошуу, өргөст бут зэрэг нөгөө ширэлдсэн аймшигт мод хоёр тийшээ ярагдан зам тавьж өгөх нь тэр. Хун тайжийн өмнө шулуун дардан зам зурайж байлаа. Шидэт моднууд түүнийг өнгөрмөгц л хаагдаад, түүнээс өөр хэнийг ч нэвтрүүлсэнгүй. Хун тайж гав ганцаар урагш зоригтой алхаж байлаа Шилтгээний үүдэнд хүрч ирлээ. Эргэн тойрон нам гүм. Энд тэнд суусан, хэвтсэн, зогссон хүмүүс огт хөдөлгөөнгүй үхсэн юм шиг байна гэнэ. Гэхдээ тэдний ягаавтар нүүр царайг харахад үхсэн биш, унтаж байгаа нь мэдэгдэж байжээ. Заримынх нь гарт хундага, хундган дотор нь архи хатаж ширгээ ч үгүй байж байх юм гэнэ. Хундагатай архиа дуустал уухаас урдхан унтсан байж таарах нь дээ. Хун тайж их хашааг өнгөрөөд шат өөд гарч том тасалгаанд орлоо. Тэнд ордны шадар цэргүүд жад сэлмээ барьсан, зүүсэн хэвээрээ унтаж байх юм гэнэ. Цааш явахад гоёлын хувцастай хатагтай нар, ганган залуус цөм унтжээ. Тэгтэл хун тайжийн өмнө алт болсон хана, таазтай жигтэйхэн гоё тасалгаа угтав. Тэнд хөшиг нь дэлгээстэй орон дээр үлэмжийн жавхлантай үзэсгэлэнт гүнж байх ажээ. Нойрсож өнгөрүүлсэн зуун жилийг нь оруулахгүй бол энэ гүнж арван тав, арван зургаа настай бололтой. Алт гялалзсан хана туургатай ордныг юман чинээ бодоогүй хун тайж тэр гүнжийн үзэмжээс гялбах шиг болж арга буюу нүдээ аньжээ. Хун тайж чимээгүйхэн алхсаар гүнжийн оронд ойртон өвдөг сөхрөн суулаа.

	Яг энэ агшинд сайхан сэтгэлт шидэт авхайн тогтоосон хугацаа гүйцсэн юм санжээ. Гүнж сэрж, нүдээ нээгээд, дэргэдэх хүнээ харснаа, 

	— Аа, та миний хун тайж уу? Би таныг яасан удаан хүлээв ээ гэлээ.

	Хун тайж, гүнжийн энхрий дуу, элэгсэг үгэнд уяран баясаж, нарт ертөнцийн хамгийн нандин хайраар түүнийг хайрлаж, удаан унтсан нойрноос нь сэрээх аз завшаан учирсанд туйлын баяртай байлаа. Тэр хоёр удаан хуучилсан боловч хэлэх ярих гэсэн юмныхаа хагасыг ч бие биедээ хэлж чадсангүй гэнэ.

	Гүнжтэй хамт бүх л шилтгээн тэр аяараа сэрлээ. Хамгийн түрүүнд сэгсгэр бяцхан хавын дуун сонсогдов. Тэр хав танихгүй хүнийг хараад сүртэй нь аргагүй цуцахад хашаанаас сахлаг гом нохой дагалдан боргож эхлэв. Саравчинд морьд янцгаан дээвэр дороос тагтаа дуугарна. Зууханд гал дүрсхийн асахад зуун жилийн урьд дутуу шарагдсан ятууны өнгө хоромхон зуур борлож эхэллээ.

	Зарц нар эздийнхээ заавраар шил толь болсон өрөөнд Хоол зуушийг бэлдэж, ордны хатагтай нар зуун жилийн турш сэгсийж гүйцсэн үсээ самнан янзалж, дагуул харчуудынхаа өөдөөс мишээж байлаа.

	Торгон цэргүүд ердийн ажлаа сэргээж, хөлийн дэвслэх, зэвсгийн харшилдах чимээ сонсогдож эхлэв.

	Ордны орох үүдний дэргэдэх хаалгач цэргүүд хундагаа хоослоод зуун жилийн дотор улам ч аагтай амттай болсон дарсаар дахин дүүргэж гарлаа. Бүх л шилтгээнээрээ сэрж, довжооноос аваад цамхгаа хүртэл хөгжөөн шуугиан дэгдэх нь тэр ээ! Харин хун тайж, гүнж хоёр юу ч дуулж сонсолгүй бие биесийг л ширтэцгээнэ. Ширтэвч сэтгэл үл ханах билээ.

	Гүнж ч нэгэн зууны турш юу ч идээгүйгээ мартаж, хун тайж ч өглөөнөөс хойш өвсний шүүдэр ч амандаа хүргээгүйгээ санасангүй ээ. Тэд бүтэн дөрвөн цагийн турш ярилцсан боловч хэлэх гэснийхээ талд ч орж чадсангүй гэнэ.

	Ордны ерөнхий үйлчлэгч авхай хоол бэлэн болсныг гүнждээ мэдэгдэхэд, хун тайж гүнжийнхээ гараас хөтлөн, хоолны өрөөнд орлоо.

	Гүнжийн өмссөн хувцас ёстой гоёмсог байлаа. Өөрөө сэтгэл хангалуун эргэн эргэн тольдоно. Одоо эмэг эх нь ч өмсөхөө больсон ийм зах, ханцуйтай зуун жилийн өмнөх хуучирсан хийцийн хувцсыг эргэн бодоорой. Ордны шүлэгчид, шидэт ойн дунд зуун жил нойрссон үзэсгэлэнт гүнжийн тухай жаахан эртний маягтай боловч шинэ сайхан дууг зохиолоо.

	Дуу нь сонссон бүхэнд онц сэтгэгдэл төрүүлж, найман настай нялхаас наян настай хөгшид хүртэл, тогоочоос ноёныгоо хүртэл дуулцгаадаг болжээ.

	Хамгийн нэртэй цуутай хүмүүс нь тэдэнд эрт урьдын олон сайхан хоол зууш барьцгаана. Хун тайж, гүнж хоёрт зориулж хийл, жимбүүр хөгжимд өнгөрсөн зууны үед мартагдсан яруу сайхан аялгууг сонсгоно.

	Хэн дуулж чадахгүй нь үлгэр хэлдэг. Үлгэр нь амнаас ам дамжиж, өнөө үед та бидэнд хүрч ирсэн нь энэ байжээ.

	 


ШИДЭТ АВХАЙ

	 

	Эрт урьд цагт бардам зантай нэгэн авгай, хоёр охинтойгоо хамт аж төрөн суудаг байжээ. Их охин нь царай зүс, зан аашаараа эхтэйгээ яг адил, бага охин нь яг эцгийгээ дуурайсан дөлгөөн зантай, хүн хүндэтгэдэг, царай зүс, бие бялдар нь үзэсгэлэн төгөлдөр юм гэнэ. Ороо нь ороогоороо гэгчээр эх нь их охиндоо ухаан жолоогүй хайртай, бага охиноо үзэн яддаг байжээ. Их охиноо эрхэмсэг гүнжийн байдлаар үйлчилж, харин хөөрхий бага охиныг борви бохис хийлгэхгүй хар бор ажилд зарж, зөвхөн гал тогооны өрөөнд хоолыг нь идүүлдэг байжээ.

	Бага охин элдэв ажлын чөлөө зайгаар өдөрт хоёр удаа нэлээн алсаас хүнд том саваар амсар Дүүрэн ус авчирдаг байлаа.

	Нэг өдөр тэр охиныг худгийн дэргэд байхад нь уранхай муу хувцастай, ядруу байрын нэгэн эмгэн ирж ус ууя гэж гуйжээ.

	Охин савыг зайлж асгаад, ус хутгаж өгөн, эмгэний уухад нь эвтэй болгон тулж өөрөө түшиж өглөө.

	Эмгэн ус уучхаад:

	— Чи сайн охин байна. Ийм элэгсэг, ингэж хүн хүндэлдэг, ийм үзэсгэлэнтэй охин чамд их баярлалаа. Би чамд бэлэг өгнө гэлээ.

	Энэ бол шидэт эмгэн байжээ. Охины чанарыг таних гэж гуйлгачны дүрээр хувилж ирсэн нь энэ байжээ. Шидэт авхай:

	— За, би бэлгээ чамд өгье. Энэ мөчөөс эхлэн чиний үг хэлэх бүрд амнаас чинь цэцэг юм уу эрдэнийн чулуу унаж байх болно гэж хэлээд тэр дороо алга болжээ.

	Охин усаа аваад буцлаа. Охиныг гэртээ ирэхэд, эх нь удаан явлаа гэж загнав. Охин:

	— Ээж минь, намайг удсаны учрыг ойлгож үз гэж хэлтэл амнаас нь хоёр сарнай, хоёр сувд, хоёр том алмаас уналаа.

	Эх нь уулга алдан:

	— Энэ юу вэ? Амнаас чинь сувд, алмаас чулуу унаж байна! Энэ чинь юу болж байна? Охин минь! гэлээ. Эх нь анх удаа «охин минь» гэж хэлж байгаа нь энэ билээ.

	Хөөрхий муу охин, ээждээ, болсон бүх явдлыг хэлэхэд, амнаас нь сарнай цэцэг, сувд, эрдэнэ унаж байлаа.

	— За энэ үнэн юм байжээ гэж эх нь хэллээ. Тэгээд их охиноо усанд явуулах санаа төрөн, охин минь нааш ир. Дүүгийн чинь үг хэлэх бүр амнаас нь юу унаж байгааг хар даа. Сайхан байгаа биз гэв.

	Шидэт авхай ийм бэлгийг хайрлажээ. Ийм нандин бэлэг авахын тул худгаас ус авах хэрэгтэй. Худагт л хүрээд авбал муу хувцастай, ядуу эмгэн дайралдаж, ус ууя гэж гуйхад нь түүнд устай домбоо тун найрсаг өгөх учиртай юм шүү гэж ээж нь нэмж хэллээ.

	Огт ажил хийдэггүй, хатуу хэрцгий зантай том охин, би усанд явъя, энэ чинь маш чухал юм байна гэв. Эх нь:

	— Тэгээ охин минь, тэг. Би чамайг явуулъя гэж байна шүү дээ. Одоо явж үз, охин минь гэлээ.

	Том охин хамгийн гоё мөнгөн саваа аваад, хийж үзээгүй ажилдаа арга буюу явлаа. Худагт арай хүрээгүй явтал цэвэрхэн хувцасласан үзэсгэлэнт бүсгүй тааралдав. Тэр бүсгүй ус ууя гэж гуйлаа. Сайх бүсгүй нөгөө шидэт авхай байжээ. Энэ удаа хааны гүнжийн маягаар хувцасласан юм санж.

	— Би танд ус өгөх гэж энд ирээгүй. Энэ мөнгөн домбыг танд ус уулгах гэж авчирсан юм шиг санаагүй биз. Тиймгүй шүү. Ус уумаар байвал, гараараа хутгаад уухгүй юу гэж том охин, өөрт заяасан хэрцгий зангаараа огт тоосон шинжгүй хариулжээ.

	— Чи чинь их догшин охин юм аа. Догшин занд чинь тохирох бэлэг чамд өгнө. Тэгвэл чиний, үг хэлэх бүрд амнаас чинь могой, мэлхий, үхэр оготно унаж байх болог гэж хэлээд нөгөө шидэт авхай тэр дороо алга болчихжээ.

	Том охин нь усаа аваад гэрийн зүг яаралгүй алхав.

	Эх нь хайрт охиноо тэсэж ядан хүлээж ядаад, харахаар гарчээ. Охин нь ирж явна гэнэ. Том охиноо харангуутаа:

	— За миний охин, юу болов? Ямар бэлэгтэй ирэв? гээд л хашхирах шахуу асуужээ.

	Охин ээжийгээ дуурайн:

	— За миний ээж, юу болов? Ямар бэлэг авчирсан гэж бодож байна? гэж хэлтэл амнаас нь могой, мэлхий унах нь тэр.

	Энэ чинь юу болж байна аа гээд л эх нь уулга алдан уйлав. За энэ лав, бага охины явуулга болж таарлаа. Ийм муу юм хийсэн хүн ч өөрөө өөдлөхгүй дээ гэв.

	Тэгээд бага охиноо зодож нүдэхээр ухасхийтэл, хөөрхий муу охин зугтан гарч, зэргэлдээх ойд нуугдчихав.

	Ан гөрөө хийгээд буцаж явсан хун тайж үзэсгэлэнт охинтой тааралдаад, баярлах гайхах хослон байжээ. Залуу хун тайж:

	— Ойд ганцаараа явж байдаг чинь юу билээ. Яагаад уйлж унжсан царайтай сууна гэж охиноос асуужээ.

	— Ээж гэрээсээ хөөгөөд гэж хэлтэл амнаас нь тав зургаан сувд, алмаас унажээ, 

	Хун тайж учиргүй гайхав. Яагаад амнаас нь ийм сувд эрдэнэ унаж байгааг хэлж өгөхийг гуйлаа. Болсон бүх явдлаа охин ярьжээ.

	Хун тайж охиныг хаан эцгийнхээ ордонд авчирч, охинтой ханилан суух болжээ.

	Том охин нь могой, мэлхийгээрээ бүхэнд гутамшиг болж, төрсөн эх нь ч хүртэл гэрээсээ хөөсөн юм гэнэ.

	 


ЭРХИЙН ЧИНЭЭ ХҮҮ

	 

	Нэг түлээчин, эхнэр хүүхдүүдтэйгээ хамт амьдардаг байжээ. Тэднийх долоон хүүхэдтэй, долуул хүү юм гэнэ. Энэ айл тун ядуу амьдардаг болохоор ямар ч нэмэргүй хүүхдүүд нь дараа болдог байжээ.

	Хамгийн отгон хүү нь жигтэйхэн намхан. Тэр төрөхдөө хуруунаас томгүй байсан учир эрхийн чинээ хүү нэр авчээ.

	Тэр үед аймшигт өлсгөлөн тохиолджээ.. Түлээчин хүүхдүүдээ юугаар тэжээхийг мэдэхгүй, бүр арга барахдаа тэднээс яаж салах арга сүвэгчилжээ.

	Нэгэн үдэш хөөрхий муусайн хүүхдүүдээ унтахаар хэвтэхэд, түлээчин, Эхнэрийнхээ хамт галын дэргэд Сууж:

	— Бид хүүхдүүдээ тэжээж чадахгүй нь. Харсаар суугаад өлсгөж алалтай биш дээ. Маргааш эднийг ойд дагуулж яваад тэнд нь орхиё. Хүүхдүүдээр гишүү түүлгэе. Тэр үед нь бид мэдэгдэлгүй зугтъя гэж эхнэртээ хэлжээ.

	— Юу гэсэн үг вэ? Төрсөн үрээ өөрснөө үхэлд аваачна гэж үү? гэж эхнэр нь дуу алдав.

	Түлээчин өөрсдийн ядуу зүдүү байдлаа тоочин хэчнээн ятгавч эхнэр нь эхлээд хэдий ядуу ч гэсэн хүний эх болохоор түүний үгэнд орохгүй байлаа. Гэлээ ч, харсаар байтал хүүхдүүд нь өлсөж үхвэл хэчнээн гутамшигтай болохыг эхнэр нь тунгаан бодож, эр нөхрийнхөө үгийг арга буюу Зөвшөөрч, нулимсаа тогтоож ядан унтахаар хэвтжээ.

	Эрхийн чинээ хүү, тэдний ярьж байхад сэрж, орноосоо сэмхэн буугаад, эцэг эхийнхээ сууж байгаа вандан дор нуугдан цөмийг сонсжээ.

	Хөөрхий муу хүү, шөнө турш нойр хулжин, орондоо хөрвөөсөөр, хэрхэх учраа олж ядна. Тэгсээр нэгэн аргыг олоод, өглөө хамгийн түрүүнд босож, горхины эрэгт очоод, тэндээс жижигхэн цагаан чулуу өвөр дүүрэн түүж ирлээ.

	Бүх хүүхэд босоход тэднийг эцэг, эх нь хооллоод, гишүү түүлгэхээр ойд дагуулан явлаа.

	Хүүхдүүд цагаан цайлган сэтгэлээр эцэг эхээ дагаж, баяр хөөртэй, бодож санасан юмгүй явлаа. Тэд ойн гүнд ороод, сүүл сүүлдээ арван алхам газраас ч бие биеийгээ харахгүй шахам балар ойд тулж ирлээ. Түлээчин өөрөө түлээ цавчина гээд хүүхдүүдээрээ гишүү түүлгэх боллоо. Хүүхдүүд махран ажиллаж, гишүү түүж эхэллээ. Энэ үед түлээчин Эхнэртэйгээ хамт бараг ажиглагдамгүй, нарийхан зөрөг замаар зугтан алга болов.

	Хүүхдүүд, эцэг эх хоёр нь алга болсныг мэдээд, өтгөн ойд айж уйлцгаав.

	Эрхийн чинээ хүү л ганцаараа айсангүй. Ойд оронгуутаа түүж авсан цагаан хайргаа замаараа цувуулж цацсан байжээ. Одоо энэ хайргаа дагаад ойгоос гарах бүрэн боломжтой байлаа. Эрхийн чинээ хүү:

	— Ах нар минь, битгий айцгаа! Ээж, аав хоёр маань биднийг энд орхисон ч би та нарт газарчилж чадна гэлээ.

	Эрхийн чинээ хүү түрүүлээд, ах нар нь хойноос нь дагаж, яг л ирсэн замаараа гэртээ иржээ.

	Тэд гэртээ шууд орохоос эмээж, гэрийнхээ үүдэнд ойртоод, эцэг эхийнхээ юу ярьж байгааг сонсов.

	Тэр өдөр нэгэн тэмдэглэлт явдал болсон юм байна. Юу гэвэл, зэргэлдээ айл нь түлээчний өгнө гэж санаагүй байсан урьд авсан өрөө төлсөн юм байж. Өлсөж байсан тэдэнд энэ маш чухал зүйл болжээ. Түлээчин гүн их баясаж, эхнэрээ мах авхуулахаар явуулжээ. Тэд, зайлуул даа, мах амсаагүй удсан юм байжээ. Эхнэр нь нэлээн ахиухан мах авчирчээ. Тэр хоёр цадтал идээд, эхнэр нь:

	— Хөөрхий муу хэдэн хүүхэд маань яаж байдаг бол? Цөмөөрөө хоолоо идсэн бол аятай байх вэ? Төрсөн үрээсээ хагацах, санаа чамд яаж төрөв? Явж явж бид л шанална гэж хэлсэн биш үү? Тийм балар ойгоос тэд яаж гарах вэ? Хөөрхий дөө, аль хэдийнээ чоно идсэн байх гээд эхэр татан уйллаа. Түлээчин ч гэсэн сэтгэл гунигтай байлаа. Тэгэхдээ гаднаа мэдэгдэхгүйг хичээж байлаа. Эхнэртээ хүүхдүүдээ бодоод байвал улам тусгүй гэж учирлан гуйв. Үглэхээ болихгүй бол зодно ч гэж үзэв. Гэвч эхнэр нь нулимсаа барьж чадахгүй байлаа. Тэр:

	— Хүүхдүүд минь одоо яаж байгаа бол! Хөөрхий муу хүүхдүүд минь хаана байна? гэж үглээд л уйлж байлаа.

	Ийм яриа сонссон хүүхдүүд нь тэссэнгүй, бараг нэгэн дуугаар, 

	— Бид энд байна. Бид энэ байна гэж хашхиралдав.

	Эх нь хаалгаа тайлаад, хүүхдүүдээ үнсэн тэвэрч:

	— Та нар минь, хүүхдүүд минь, та нарыгаа эргээд ирсэнд хэчнээн баяртай байна. Хүүхдүүд минь, их ядарч, их өлссөн биз. Одоо идэцгээ, ууцгаа гээд л сүрхий сайхан угтаж гэнэ.

	Хүүхдүүд ч баяр хөөр болж, тухтай хооллон ойд хэчнээн аймаар.байсан, эрхийн чинээ хүү яаж тэднийг газарчилсныг нэгд нэгэнгүй ярьжээ.

	Эцэг эх нь тэднийг ирсэнд баяртай байжээ. Гэтэл мөнгөө дууссан хойно дахин гуньхарч, хүүхдүүдээ дахин ойд төөрүүлэхээр шийдэцгээв. Харин буцаж ирүүлэхгүйн тулд улам хол орхихоор ярьцгаажээ. Тэд шивнэн ярилцсан боловч эрхийн чинээ хүү сонсож амжжээ... Эрхийн чинээ хүү анхных шигээ буцаж ирнэ гэж итгэл төгс байлаа. Маргааш өглөө нь хүү эрт боссон хэр нь чулуугаа түүж чадсангүй. Эцэг эх нь хаалгаа тун бөх түгжсэн байжээ.

	Бүх хүүхдүүд боссон хойно, талх хэсэглэн өгөхөд, эрхийн чинээ хүү талхаа идэлгүй өвөртөлжээ. Чулууны оронд талхаа үйрүүлж хаях ухаалаг санаа төрсөн юм байж.

	Эцэг эх хоёр нь хүүхдүүдээ балар ойн хамгийн гүнд, харанхуй ширэнгэд аваачив. Тэнд очингуут хүүхдүүдээ гишүү түүгээд, өөрсдөө зугтаав.

	Эрхийн чинээ хүү, эцэг эхээ зугтаасныг мэдмэгц талхны үйрмэгээр буцах замаа олно гэж бодлоо. Тэгтэл талхны үйрмэг огт байсангүй. Ойн шувууд түүчихсэн бололтой байжээ.

	Хүүхдүүд замаа олохгүй шуугилдан, харсан зүгтээ явцгаав. Алхам бүр ойн ширэнгэ тулгарч байлаа. Тэгсээр байтал шөнө болж, хүчтэй салхи хөдөллөө. Хөөрхий хүүхдүүд айн сүрдэж, дагжиж чичрэв. Тэд айснаасаа болоод дуугарч чадахгүй байлаа. Эргэн тойрон чоно улих шиг санагдана. Удалгүй бороо цутгаж, нэвт цохиулав. Шавар шавхайд бүдчин, унаж босон, арай ядан явлаа. Тэгж тэгж арай чүү тэгш газар гараад түр амсхийлээ. Ах нар нь том хожуулын дэргэд сууж, эрхийн чинээ хүү өндөр модонд гарч эргэн тойрныг ажиглав. Тэртээ алсад өчүүхэн гал сүүмэлзэхийг үзжээ. Эрхийн чинээ хүү модноос бууж, ах нараа галын зүг дагуулан оджээ.

	Явж явж гал үзэгдэн байгаа байшинд тулж ирлээ. Хаалгыг нь тогштол, дэнлүү барьсан нэгэн авгай гарч ирээд:

	— Юун хүүхдүүд вэ? Яах гэж явна ийм шөнө болсон хойно? гэлээ. Эрхийн чинээ хүү 

	— Ах нартайгаа ойд төөрөөд, хонох газар эрж явна гэж хэллээ. Нөгөө авгай ихэд гайхан:

	— Хаанаас гараад ирж байгаа хүүхдүүд вэ? Энэ чинь хүүхэд иддэг мангасын гэр шүү дээ гэж хүүхдүүдийг өрөвдөн уйлан хайлан хэлэв.

	Хүүхдүүд цөм дагжин чичирч, одоо яана аа гэцгээлээ. Эрхийн чинээ хүү:

	— Хэрэв биднийг хөөвөл ойн чоно иднэ. Танай мангас биднийг идвэл чиг идэг. Магадгүй, та сайн гуйвал биднийг идэхгүй ч байж болох юм гэж учирлан гуйлаа.

	— Мангасын эхнэр энэ хүүхдүүдийг өглөө болтол нууж болох байх гэж бодоод, гэртээ оруулан, мангасын оройн хоолонд зориулан бүхэл хонь шарж байгаа галд дулаацуулан суулгав.

	Хүүхдүүд дөнгөж ээж эхэлтэл, хаалгыг хүчтэй балбах нь тэр. Энэ нь мангас ирж байгаа юм байжээ.

	Нөгөө авгай хүүхдүүдийг орон дор нуугаад, хаалга тайлав.

	Мангас орж ирэнгүүт, оройн хоол бэлэн үү? Архи авчирсан уу? гэж зандчив.

	Эхнэр нь мангасыг ширээнд суулгамагц, бүхэл хонины мах, том лонхтой архи өмнө нь тавилаа. Дутуу шарсан хонины махнаас шүүс гоожиж байсан нь мангаст улам ч амттай байлаа. Мангас гуд гуд балгаж байв. Тэгснээ гэнэт ийшээ тийшээ шинжиж:

	— Шинэ мах үнэртээд байна уу даа гэлээ.

	— Юу гэнэ ээ! Бидэнд хүний мах хаанаас байх вэ? Тугалын мах тэгж үнэртэж байгаа байлгүй дээ. Би дөнгөж сая арьсыг нь өвчсөн юм гэж эхнэр нь хэлэв. Мангас:

	— Би чамд хүний мах үнэртэж байна гэж хэлж байна шүү гээд ширээ шаан хашхирлаа. Тэгснээ ор луу шуудхан очоод, хүүхдүүдийг олонгоо, за тэр, хэлээгүй юу гэж хашхирав. Хүүхдүүдийг гуд татан гаргангаа, эхнэртээ уурлан:

	— Чи бас намайг мэхлэх гэнэ ээ? Чамайг ч бас иднэ дээ. Маргааш нөгөөдрөөс манайд ирэх гурван найзтайгаа хамт эднийг зооглоно гэж хашхирав.

	Хөөрхий хүүхдүүд сөхрөн сууж, мангасаас идэхгүй байхыг гуйлаа. Энэ мангас дэндүү шунаг мангас байжээ. Мангаст өрөвчхөн сэтгэл байхгүй байлаа. Мангас заавал идэх гээд байлаа. Ухасхийн балиусаа шүүрч нэгэн хүүхдийг шүүрч аваад огтлох гэлээ. Эхнэр нь:

	— Чи юунд яарсан юм бэ? Манайд ийм их мах байхад. Энэ тугал, тэр хоёр хонь, гахайн хагас мах байна. Хар л даа. гэлээ, Мангас:

	— За яах вэ. Маргааш идье. Одоо энэ хүүхдүүдийг тураахгүйн тулд сайн хоолло. Тэгээд унтуул гэв.

	Эхнэр нь хүүхдүүдэд сайн хоол бэлдсэн боловч хөөрхий Хүүхдүүд айснаасаа болоод огт юм идэж чадсангүй.

	Мангас ханатлаа идэж ууж аваад унтахаар явлаа.

	Мангас долоон охинтой юм байж. Охид нь ууртай, догшин, яг л мангас шиг. Бас хүний мах иддэг гэнэ.

	Мангасын охид унтахаар хэвтжээ. Тэр нэг том оронд зэрэгцэж унтдаг юм байжээ. Охид нь толгойдоо алтан титэмтэй юм гэнэ. Тэр өрөөнд байдаг нэгэн том орон дээр нөгөө долоон хүүг унтуулав. Мангасын эхнэр өөрөө унтахаар явжээ.

	Эрхийн чинээ хүү, мангасын охидын толгойд байгаа алтан титмийг ажиглажээ. Шөнө дөл болсон хойно эрхийн чинээ хүү сэмхэн босож ах нарынхаа малгайг авч, мангасын охидын алтан титэмтэй сольж өмсгөжээ. Мангасыг андууруулахын тулд ингэж хийв. Бүх юм эрхийн чинээ хүүгийн бодож байснаар боллоо. Мангас шөнө дунд сэрээд, үсрэн босож, том хутга аван, охидын өрөөнд орж ирлээ. Эхлээд долоон хүүгийн унтсан ор луу ирж, толгойг нь тэмтрэв, Эрхийн чинээ хүү унтаагүй байлаа. Учиргүй их айж байжээ.

	Мангас алтан титмийг тэмтрээд:

	— Ээ, би чинь охидоо огтолчих шахжээ. Хоолон дээр дэндүү их уучхаж дээ гэж үглэсээр охидын ор луу очиж, толгойг нь тэмтрэхэд, нөгөө долоон хүүгийн малгай баригдав.

	Мангас: 

	— За энд хэвтэцгээж байна гээд огтчиж орхиод унтахаар явчихлаа.

	Эрхийн чинээ хүү, мангасын чимээ намдмагц, ах нараа сэрээж, хурдан зугтъя гэлээ. Тэд хашаа дотор сэмхэн явж, хашаа даваад хар хурдаараа гүйцгээв. Харанхуй шөнө тул хаашаа явж байгаагаа ч мэдэлгүй гүйгээд л байжээ.

	Өглөө нь мангас эхнэртээ, өчигдрийн хүүхдүүдийг авчир гэв. Эхнэр нь мангасын найрсаг занг их гайхжээ. Охидын өрөөнд ортол, охид нь цөм огтлогдсон байхыг үзээд ухаан алдан шалан дээр унав.

	Мангас эхнэрээ хэрхэн удаж байгааг гайхаж, өөрөө очтол, охидоо алчихсанаа мэдээд, сэтгэл хорсон үсээ үгтээж байлаа.

	Мангас:

	— Би чинь юу хийчхээ вэ? Энэ хэрэг долоон хөвүүдээс боллоо. Одоохон тэднийг олъё гээд хашхирлаа. Тэгээд эхнэр лүүгээ ус цацаж сэрээгээд:

	— Миний хурдан гутал хаана байна. Бушуу олоод аль Би тэр муу хүүхдүүдийг хөөж олъё гэв.

	Мангас хурдан гутлаа өмсөөд, дөрвөн зүг найман зовхист шинжиж үзсэнээ, хөвүүдийн мөрийг олоод мөрдөн хөөлөө. Мангас нэг толгодоос нөгөө толгодод ганц алхаж, том голыг бяцхан горхи шиг харайж явсаар гэртээ дөхөж яваа хөвүүдийн барааг харах нь тэр ээ.

	Хүүхдүүд орох байх газраа эрж эрж, эрхийн чинээ хүү нуугдаж болох хадны агуй олоод, ах нартайгаа хамт агуйд орчихжээ.

	Мангас хий бухимдан, эцэж ядраад, хүүхдүүдийн нуугдсан яг тэр агуйн дээрх хадан дээр хэвтэнгээ, аймшигтайгаар хурхирч гарлаа. Хүүхдүүд айхын ихээр айж, яахаа мэдэхгүй байлаа.

	Эрхийн чинээ хүү тэндээсээ гарч зугтаа гэж ах нартаа хэлээд, тэднийг хар хурдаар нь гүйлгэв. Хүү өөрөө үлдэн, мангаст сэмхэн ойртож очоод, хурдан гутлыг нь тайлаад авчихлаа. Энэ гутал том, өргөн байсан боловч шидэг гутал болохоороо хүүг өмсөнгүүт л, яг түүнд таарчихлаа.

	Эрхийн чинээ хүү хурдан гуталтай болчихсон болохоороо мангасын өврөөс шуудайтай алтыг сэм аваад зугтаачихжээ.

	Гэртээ ирэхэд ах нар нь ч ирчихсэн байж. Бөөн баяр болон уулзацгаав.

	Түлээчин, эрхийн чинээ хүүгийн мангасаас авчирсан алтаар баялаг амьдарч, хүүхдүүдээ дахин ойд төөрүүлэхгүй амар сайхан жаргажээ.

	 


ИЛЖИГНИЙ АРЬС

	 

	Эрт урьд цагт нэгэн баян хүчирхэг хаант улс байж гэнэ. Энэ улсын хааны цэрэг, алт мөнгө өөр улсын хааны зүүдэнд ч ороогүй тийм их юм байж гэнэ. Хатан нь хорвоод байхгүй үзэсгэлэнтэй сайхан, цэцэн ухаантай бүсгүй байжээ. Хаан хатан хоёр эвсэг найрсаг жаргалтай сайхан суудаг байжээ. Нэг л гэм нь тэдэнд хүүхэд байхгүй байв. Тийм болохоор тэд нэгэн бүсгүй хүүхэд үрчлэн авч өөрийн төрсөн хүүхэд шигээ өсгөн торниулахаар шийдэж гэнэ. Аз болж энэ мөрөөдөл нь биелж гэнэ. Хааны хамгийн дотно нэг найз нь нас барж ганц охин буюу сайхан гүнж үлдэж гэнэ. Хаан хатан хоёр тэр гүн- жийг тэр дороо ордондоо авчирчээ. Энэ охин жилээр биш сараар, сараар биш өдрөөр хурдан өсөн бойжихдоо улам улам гуа сайхан болсоор байв. Хаан хатан хоёрын үүнд баярлах нь хязгааргүй. Түүнийг хараад урьд өмнө хүүхэдгүй байсан гэдгээ бүр мартдаг байжээ.

	Тэгтэл хатан ээжид хүнд өвчин тусав гэнэ.

	Хатны бие өдрөөс өдөрт улам муудаж хаан өдөржин шөнөжин хатныхаа хажууд салалгүй сууна. Хөөрхий хатны бие сулран муудсаар байж, эмч домчийн хэлэх нь одоо орноосоо бүр босож чадахгүй гэж гэнэ. Үүнийг бас удалгүй хатан ээж ч өөрөө мэдэж гэнэ. Үхэх цагаа ойртсоноо мэдээд, хатан хаан нөхрөө дуудаж арай чарай ингэж хэлжээ.

	Би мөд үхэх юм байна. Амьсгаа хураахын өмнө нэг юм захья. Дахиад чи хүнтэй суух гэж бодвол надаас илүү сайхан, илүү гоё хүүхэнтэй суугаарай гэжээ. Хаан эхэр татан уйлан байж захиасыг биелүүлнэ гэж ам өгчээ. Хатан ч удалгүй нас барав. Хаан хатнаа хөдөөлүүлээд уй гашуудалдаа орох газар олохгүй хоол ундаас гарч тун хурдан хөгширчээ. Түүний шадар сайд нар нь хааны ингэж амархан ер бус өөрчлөгдсөнийг хараад учраа олохгүй их гайхаж гэнэ. Нэгэн удаа өргөөндөө хаан нулимсаа асгаруулан санаа алдан сууж байтал шадар сайд нар нь орж ирээд, хаан та битгий гуньж гутар, ингээд ханьтай болбол дээр биш үү гэж гуйж гэнэ. Гэтэл хаан энэ үгийг сонсохыг ч хүссэнгүй, Сайд нар нь явж өгсөнгүй, харин хаан та нэн даруй нэг сайн ханьтай болох нь зөв гэж гуйж ятгасаар байлаа. Шадар сайд нар хэдийгээр ятгаж гуйсан ч хаан тэдний үгийг ер хүлээж авсангүй. Бүр сүүлдээ сайд нарын үг чихэнд чийр болоод ирэхэд хаан тэдэнд нэг удаа ингэж хэлж гэнэ.

	Би талийгаач хатандаа нас барахад нь өөрөөс нь илүү сайхан, илүү гоё хүүхэнтэй сууна гэж ам өгсөн юм. Энэ хорвоод тийм хүүхэн алга байна шүү дээ. Тийм болохоор би хэзээ ч хэнтэй ч суухгүй гэж гэнэ. Шадар сайд нар бас ч учиртай юм байна гэдгийг ойлгож, дуртайгаа сонгож аваг гэж өдөр бүр хаандаа хамгийн сайхан хүүхнүүдийн зургийг авчирч үзүүлдэг болов. Харин хаан хатнаас нь илүү гарах хүүхэн байхгүй байна гэхэд шадар сайд нар нь уруу царайлан буцдаг байлаа.

	Тэгтэл нэг удаа хамгийн том нэг сайд нь хаандаа бараалхаж ирээд ингэж хэлжээ.

	Хаан минь ээ! Өнөө таны өсгөж тониулсан охин гуа үзэсгэлэн, оюун ухаанаараа талийгаачаас дутуу гэж үү? Энэ охин мөн ч ухаантай, мөн ч гуа үзэсгэлэнтэй хүн дээ. Түүнээс сайхан эхнэр хэзээ ч олдохгүй та суу гэж гэнэ. Өсгөж том болгосон охин гүнж үнэхээр хатнаас нь илүү гуа сайхан юм шиг хаанд санагдаж түүнтэй суухаар болж гэнэ.

	Шадар олон сайд орд харшийнхан нь үүнд үнэнхүү сэтгэл нь тэнийн баярласан боловч гагцхүү гүнж охин үүнийг сонсоод ихэд айж гэнэ. Гэлээ ч гэсэн хаан охины үгийг сонссонгүй. Хурим найрт хурдан түргэн бэлд гэж тушаажээ.

	Залуу гүнж бүр гутарч яах ийхээ олж ядан байлаа. Тэгснээ өөрийн авга эгч ид шидтэй Голт борын цэцэг нэрт авгайг санаж түүнээс асууж зөвлөхөөр эрс шийдэв. Тэр шөнөө алтан сүйх тэргээ хөлөглөөд авга эгч рүүгээ явж гэнэ.

	Ид шидтэй эгч нь гүнжийн яриаг хичээнгүйлэн сонсож ийн хэлэв гэнэ.

	— Миний чамд хэлсэн бүхнийг яг ёсоор нь чи хийвээс муу юм ер болохгүй гэжээ.

	Гүнж бүсгүй хэлсэн үгэнд нь орно гэж хатуу амлахад шидэт авгай хэлсэн нь:

	— Эхлээд чи хаанаас тэнгэрийн өнгөтэй хөх даашинз өг гэж хэл. Хаан ийм даашинзыг хаанаас ч олж чадахгүй гэжээ.

	Гүнж охин шидэт авга эгчдээ баярласнаа илэрхийлээд гэртээ харьж гэнэ. Маргааш өглөө нь хаанд очиж тэнгэр шиг хөв хөх өнгөтэй даашинз өөрт нь олж өгөхөөс нааш суухгүй гэж хэлжээ. Хаан харьяат улсынхаа хамгийн сайн урчуудыг цуглуулж хан тэнгэрийн өнгөтэй даашинз оёж өгөхийг тушаагаад, 

	— Гүнж бүсгүйн дурыг дагасан даашинз эс оёвоос та нарыг бүгдийг нь дүүжилж ална гэж зарлиг болгов.

	Дараа өдөр хааны урчууд хааны захисан даамай сайхан даашинз хийгээд авчирч өгөхөд мөнгөн цагаан үүлээ хөвүүлсэн хөх тэнгэр өөрөө ч гэсэн түүний дэргэд арай л дутуу юм шиг тийм сайхан даашинз байжээ.

	Гүнж бүсгүй даашинз аваад баярласнаасаа айсан нь их санж. Дахиад шидэт авга эгч дээрээ очиж цааш нь яахаа асууж лавлаж гэнэ. Шидэт авгай бодсон ёсоор болсонгүйд сэтгэл нь гонсойж, за яах вэ чи хаанаас тэргэл саран өнгөтэй даашинз өг гэж хэл гэжээ.

	Хаан гүнжид юуг ч харамлаж чадахгүй байлаа. Тийм учраас харьяат улсынхаа урчуудыг дахин цуглуулж хамгийн өндөр ширүүн дуугаар өөрийн тушаалаа айлтгаж гэнэ. Өдөр шөнө өнгөрөв үү, үгүй юү өнөөх уран сайн оёдолчид тушаасан ёсоор саран хээтэй, саран өнгөтэй сайхан даашинз авчирч гэнэ. Энэ даашинзыг үзээд гүнж бүсгүй их баярлахаасаа бүр гутаж гуньж гэнэ.

	Шидэт авга эгч нь үйлс нь хоёр дахь удаагаа бүтээгүйгээ мэдээд, гүнжид ийн хэлэв гэнэ.

	— Хаантан чиний хоёр хүслийн аль алиныг нь биелүүлдэг юм байж, за тэгвэл одоо, нар шиг нааш нь гэрлээ цацруулсан даамай сайхан даашинз хийж аль гэж хэл. Яадгийг нь харъя. Ийм даашинз олж чадах болов уу даа. Яалаа ч гэсэн бид цаг хожих нэг сайн тал байна гэжээ.

	Гүнж бүсгүй үүнийг болох зүйл гэж зөвшөөрөөд хаанд очиж мөнөөх даашинзыг олж аль гэж шаарджээ. Хаан бодож түвдсэнгүй хамаг байдаг эрдэнийн чулуугаа сангаасаа гаргаж нар шиг гялбасан жигтэй сайхан даашинз хийхэд юу ч харамласангүй. Тэгээд ч ийм даашинз хийгээд авчрахад харсан хэн бүхний нүд гялбаж байв. Тэрхүү даашинз ёстой нар шиг нүд гялбуулж байлаа. Үүнд баярлаагүй хүн ганцхан гүнж байжээ. Гүнж нүд өвдөн хорслоо гээд өрөөндөө очиж учир начиргүй уйлж гарав. Шидэт авга эгч нь гүнж дээр бараалхан ирж өгсөн бүх сургаал зөвлөгөөн нь бүтэлгүй болсондоо ихэд гунигт дарагдаж бодож бодож гүнжид хэлсэн нь:

	— . За үр минь, одоо чи хаантнаас хамгийн хайртай илжигнийхээ арьсыг өг гэж гуй. Илжигний арьсыг арай ч өгөхгүй байлгүй гэжээ.

	Харин энд нэг зүйлийг хэлэхэд шидэт авгайн арьсыг нь ав гэж хэлсэн энэ илжиг ер бусын илжиг байж гэнэ. Энэ илжигнээс ялгадасны оронд өглөө бүр бөөн бөөн алтан зоос унадаг юм байжээ. Ийм болохоор хаан энэ илжгэндээ хамгаас илүү хайртай байж.

	Гүнж охин шидтэй авга эгчийнхээ үгэнд их баярлаж хаан хамгаас хайртай илжгээ алахгүй нь лав гэж хатуу итгээд их л хөөрцөг болсон хүн гүйсээр хаан дээр очиж илжигний арьсыг өг гэж гуйжээ. Хаан энэ этгээд гуйлтыг сонсоод ихэд гайхсан хэдий боловч хүслийг нь бодож цөхсөнгүй тэд дор нь биелүүлжээ. Илжгийг нь алаад арьсыг нь гүнжид баяр ёслолын байдалтай бариулахад гүнж одоо яахаа олж ядаж байв.

	Тэгтэл Голт борын цэцэг нэрт шидэт авга эгч нь тэр дороо хүрч ирээд:

	— Ингэж их биеэ зовоогоод хэрэггүй, охин минь. Энэ бүх болсон явдал сайн ч байж юуны магад. Илжигний арьсыг одоохон нөмрөөд ордноос гарч яв. Юу ч битгий авч яваарай. Даашинз хийсэн авдар чинь газар доогуур чамтай хамт явна. Харин чи миний энэ шидэт таягийг ав. Авдар чинь хэрэгтэй үед энэ таягаараа газар цохь. Авдар чинь яг л гараад ирнэ. Одоо түргэн яв гэж гэнэ.

	Гүнж авга эгчээ үнсээд илжигний арьсыг нөмрөөд хүнд танигдахгүйн тулд нүүртээ хөө түрхэж ордноос гарч одов. Гүнжийн гэнэт алга болсонд ордноор нэг үймээн сандраан болов. Хаан гүнжийн хайгуулд түмэн морьтой, явган цэрэг илгээж гэнэ. Харин шидэт авгай гүнжийг хааны шадар хүмүүст харагдахгүйгээр болгосон юм байжээ. Хаан ингээд дэмий хоосон эрж хайхаа боль гэж тушаажээ. Энэ завсар гүнж бүсгүй явдаг замаараа явсаар л байлаа. Тэр бээр олон айл хунараар орж зарц ч гэсэн болгож аваач гэж гуйсан боловч зарцаар авах айл олдсонгүй. Энэ нь юунаас болов гэтэл илжигний арьс нөмөрсөн бүсгүй хүмүүст хачин муухай харагдаж байж гэнэ. Тэгж явсаар нэгэн том байшингийн дэргэд хүрч очив. Энэ байшингийн эзэн авхай хөөрхий муу гүнжийг зарц болгон авахаар зөвшөөрч гэнэ. Гүнж гэрийн эзэгтэйд баярласнаа илтгээд чухам юу хийхээ асууж лавлахад хувцас хунар угаа, тахиа шувуу хар, хонь мал хариул, гахайн идэш цэвэрлэ гэж гэнэ.

	Гүнжид гал тогооны өрөөнд ор засаж өгчээ. Түүнийг зарц болсон өдрөөс эхлэн бусад зарц нар түүнийг элдвээр дооглон доромжилдог болов. Сүүлдээ тэд нар түүнд бага сага дасаж гэнэ. Гүнж ч гэсэн нэр хичээнгүй сайн ажилладаг болохоор эзэн авгай түүнийг аль болохоор бусдад доромжлуулахгүй байхыг хичээнэ.

	Нэгэн удаа гүнж голын хөвөөн дээр сууж байгаад өөрийгөө усанд толинд харсан юм шиг ажиж гэнэ. Илжигний муухай арьс нөмөрсөн өөрийн биеэ хараад өөрөөсөө айж гэнэ. Ийм муухай харагдсанд өөрөө өөрөөсөө ичиж илжигний арьсыг тайлж хаяад голд орж биеэ угаажээ. Тэгээд гэртээ ирээд ахиад өөрийн эрхгүй нөмрөв гэнэ. Маргааш нь аз болж баярын өдөр байсан учир гүнжээр ажил хийлгэсэнгүй. Гүнж энэ мөчийг ашиглаж нэг сайхан даашинз өмсөж гоё гэж боджээ.

	Гүнж шидэт таягаараа газар нэг цохиход өнөө гоёлын хувцастай авдар нь яг урд нь гараад ирж гэнэ. Гүнж хаанаас авсан хөх даашинзаа гаргаж аваад гал тогоондоо орж гоёж гарч гэнэ. Тэр бээр толинд биеэ харж өөрөө өөртөө баясна. Энэ цагаас хойш баяр болгоноор гүнж өөрийн сайхан даашинзаа өмсөж гоёдог байлаа.

	Нэг л гэм нь түүнийг ингэж сайхан гоёж гоодсон байхад тахиа, гахай, хонь малаас өөр хэн ч түүнийг хардаггүй байв, Хүмүүс түүнийг үргэлж муухай илжигний арьс нөмөрсөн байдаг болохоор илжгэн арьст гэж хочилдог байлаа. Нэгэн удаа ийм явдал болжээ. Хаан хүү ан гөрөө хийж яваад илжгэн арьст зарцтай тэр байшинд очиж гэнэ. Тэр бээр тэнд жаахан амраад байшин хашаанд дотуур явж үзэж гэнэ. Тэгж явж байгаад санаандгүй нэг харанхуй хонгилд ороход хонгилын мухарт нэг түгжээтэй өрөө байлаа. Хаан хүү их сониуч хүн байсан болохоор ямар хүн энэ өрөөнд байдаг юм бол үзье гэж бодоод цоожны нүхээр шагайхад нь тэр давчуу жижигхэн өрөөнд гоё сайхан гүнж байхыг хараад мэл гайхаж цэл хөхөрчээ. Тэр дороо хаан хүү эзэн авгайнд гүйн очиж ямар хүн тэр өрөнд байдгийг лавлан асууж гэнэ.

	Тэнд даашинзны оронд тос тортог болсон бохир муухай илжигний арьс нөмөрснөөр нь илжгэн арьст гэж хочилсон нэгэн охин байдаг бөгөөд түүнтэй ярих нь байтугай түүнийг харах хүн олддоггүй юм. Илжгэн арьстыг хонь мал хариулах, гахайн идшийг цэвэрлүүлэх гэж энд авсан юм гэжээ.

	Хаан хүү зөвхөн үүнээс өөр юм мэдэж аваагүй боловч ордондоо хүрч ирээд цоожны нүхээр санаандгүй харсан тэр сайхан бүсгүйг огт мартаж чадахгүй байлаа. Өрөөнд нь орж өөртэй нь танилцаагүйдээ харин харамсан байв. Хаан хүү дахиад явахдаа заавал тийшээ очно гэж хатуу шийджээ. Хаан хүү ер бусын үзэсгэлэнт бүсгүйг бодон бодсоор сүүл сүүлдээ бүр өвчтэй болжээ. Эх эцэг нь ч гэсэн сэтгэлээр унаж гүйцэж гэнэ. Тэд ойр хавийн хамаг эмч домчийг залж ирүүлсэн боловч ямар ч нэмэр болсонгүй. Харин эмч нар танай хүү ямар нэгэн зовлонгоос болж өвчилсөн байх гэжээ. Хатан ээж нь юу болов хүү минь гэж асууж шалсан боловч учиртай хариу сонссонгүй. Харин хатан ээж нь уйлан хайлан өвдөг сөхрөн байж нэг асуухад нь хүү нь:

	— илжгэн арьстын хайрсан бялуу боовыг идмээр байна гэж гэнэ. Хатан ээж нь хүү нь ийм этгээд юм гуйсанд ихэд гайхаж ордны олон зарц нараа дуудаж илжгэн арьст гэж юун хүн бэ гэж асууж гэнэ. Нэг зарц нь:

	— За энэ бол муухай зовсон нэг амьтан байдаг юм. Эндээс холгүй суудаг. Гахай тахиа хариулдаг юм гэнэ билээ гэхэд хатан:

	— Илжгэн арьст, хэн ч байлаа гэсэн одоохон хаан хүүд бялуу боов хайраад авчир гэж гэнэ.

	Ордны зарц нар тэр дороо илжгэн арьст дээр очиж хатны тушаалыг хэлж одоохон маш түргэн, тун амттай бялуу боов хийж ир гэжээ.

	Гүнж өрөөндөө ороод илжигний арьсаа авч хаяад гар нүүрээ угааж, цэвэр өмсгөл өмсөөд бялуу боов хийж эхлэв. Хамгийн сайн гурил авч хамгийн шинэ тос, өндөг хольж зуураад зориуд ч юм уу, санаандгүй ч юм уу зуурмагтаа гарынхаа бөгжийг унагаж орхиж гэнэ. Унагасан бөгжөө авалгүй бялуу хийж өнөө гайхал арьсаа нөмрөөд өрөөнөөсөө гарч хааны зарцад бялуугаа өгөөд өөрөө хамт явах уу, яах вэ гэж асуужээ. Зарц түүний хэлснийг сонсохыг ч хүсэлгүй бялууг аваад ордон руу харайлган оджээ.

	Хаан хүү зарцын авчирсан бялууг шүүрэн авч идэхэд эмч домч нар толгой сэгсрэн гайхаж гэнэ.

	— Ингэж ухаан алдаж идэх ч нэг сайн зүйл биш байхаа гэж тэд хэлж гэнэ.

	Үнэхээр хаан хүү бялууг ухаангүй шунаг идэж байгаад бараг л бялууны дотор байсан бөгжинд хахсангүй. Хаан хүү бөгжийг хурдан гэгч нь амнаасаа гаргаж ирээд бялууг цааш нь арай л удаан идэх боллоо. Тэр бөгжийг харваас маш жижигхэн бөгөөд хорвоогийн хамгийн жижигхэн хуруунд л таарах бөгж байлаа. Хаан хүү тэр бөгжийг эргүүлж тойруулж байн байн хэд үнсээд дэрэн дороо хийж хүний нүд хариулан байж гаргаж авч үзнэ. Энэ бүх мөчид тэр бээр илжгэн арьстыг бодон бодох боловч хүнд хэлэхээсээ айна. Иймд түүний өвчин намдах байтугай улам хүндэрч эмч нар яах ийхээ мэдэхгүй самгардаж байснаа хатан ээжид нь танай хүү хайр дурлалын өвчтэй болжээ гэж хэлж гэнэ. Хаан эцэг хатан ээж хоёр үүнд ихэд зовон хүүгээсээ аав нь асуусан нь:

	— Хүү минь, сэтгэлтэй болсон тэр хүнийхээ нэрийг хэл. Тэр чинь хамгийн адгийн зарц ч байгаа гэсэн чамд авч өгье гэж гэнэ.

	Хатан ээж нь хүүгээ тэврэн авч, хаан эцгийн сайхан сэтгэл, үнэн санааны нулимсыг хараад уярсан хүү ингэж хэлж гэнэ. Эрхэм хайрт эх эцэг минь, миний ингэтлээ сэтгэлтэй болсон тэр хүн ямар хүн бэ гэдгийг би өөрөө ч мэдэхгүй байна. Би энэ бөгж ямар ч байлаа гэсэн яг таарсан тэр хүнтэй сууна гээд дэрэн дороосоо илжгэн арьстын бөгжийг гаргаад хаан эцэг хатан ээждээ үзүүлжээ.

	Хаан хатан хоёр бөгжийг эргүүлж тойруулж их л сонирхон үзээд ийм бөгж хорвоогийн хамгийн сайхан бүсгүйд таарах ёстой гэж шийдээд хаан хүүгийн хэлсэн үгийг зөвшөөрчээ. Хаан тэр дороо ордны хэнгэргийг цохиж хамгийн хурдан хүмүүсийг цуглуулаад харьяат улсын хамаг бүсгүйчүүлийг авчирч энэ бөгжийг тааруулж үз гэж тушааж гэнэ. Хааны хурдан хүмүүс хотын бүх гудамж чөлөөгөөр гүйлдэн энэ бөгж яг таарсан бүсгүй хаан хүүтэй ханилан суух болно гэж зарлаж явлаа. Эхлээд хааны ордонд хамаг гүнж нар, дараа нь ордны хүүхнүүд ирцгээж чадах чинээгээрээ хуруу юугаан шовойлгон нарийсгаж бөгжинд тааруулах гэж оролдовч хэнд ч таарсангүй. Тэгээд оёдолчин бүсгүйчүүдийг авч ирэв. Тэд хөөрхөн сайхан хүүхнүүд байсан боловч хуруу нь арай л томдож бөгж таарахгүй байлаа. Удаа нь зарц нарын ээлж болж тааруулж үзсэн боловч бас л таарах хуруутай азтай хүн гарсангүй. Тэгэхлээр нь хаан хүү бүх тогооч, аягач, гахайчин хүүхнүүдийг цуглуул гэж тушаав. Тэднийг авчирсан боловч палигар хуруунд нь бөгж хумсны үзүүрээс цааш орсонгүй. Хаан хүү надад бялуу боов хайрч өгсөн тэр илжгэн арьстыг авчирсан уу гэж асууж гэнэ. Ордныхон хаан хүүгийн энэ үгийг сонсоод хөх инээд болж, илжгэн арьст хааны ордонд оруулж болохооргүй бохир муухай амьтан учраас авчраагүй гэж гэнэ. Хаан үүнийг сонсоод, 

	— Одоохон авчир гэм гэж тушаана.

	Ордныхон дотроо жиг жуг инээлдэн, илжгэн арьстыг авчрахаар гүйлдэн одов. Гүнж хэнгэрэг дэлдэх дуу, хааны хурдан хүмүүсийн дуу шуугианыг сонсоод энэ үймээн шуугиан өнөө тэр бөгжнөөс л болов уу гэж тааварлаж гэнэ. Өөр дээр нь хүмүүс ирж явааг хараад гүнж маш их баярлаж үсээ хурдан гэгч нь самнаж, саран өнгөт даашинзаараа гоёж гэнэ. Хүн хаалгыг нь цохиж хааны хатан дуудаж байна гэдгийг дуулангуутаа, даашинз дээрээ илжигний арьсыг хурдан нөмрөөд хаалга онгойлгож өглөө.

	Хааны зарц нар дотроо жиг жуг инээлцэн чамайг хаан хүүтэйгээ суулгах гэж байна. Чамайг ордонд авчир гэж хэлсэн гэв.

	Илжгэн арьстын хачин янзын байр байдлыг хараад гайхан хаан хүү, нөгөө цоожны завсраар харсан тэр үзэсгэлэнтэй сайхан бүсгүй мөн гэдэгт итгэхгүй байлаа. Урам нь хугарч уйтгартай болсон хаан хүү илжгэн арьстаас ийн асууж гэнэ.

	— Та саяхан миний очсон тэр том байшингийн харанхуй хонгилын мухарт суудаг хүн мөн үү? гэж асуухад нь:

	— Мөн гэж хариулжээ.

	— Та гараа үзүүл гэж нэмж хэлжээ. Бохир муухай арьсны цаанаас нарийхан хөөрхөн хуруу гарч тэр хуруунд өнөөх бөгж яг таарахад хаан хатан хоёр болон бүх ордныхон, гайхсан гэдэг учиргүй. Тэгэхэд гүнж нөмөрсөн илжигний арьсаа өөрөөсөө авч хаяхад үүнд мэл гайхсан хаан хүү өвчин юугаан мартан гүнжийн өмнө ухаан жолоогүй өвдөг сөхрөн унаж гэнэ.

	Хаан хатан хоёр ч гэсэн гүнжийг тэврэн авч манай хүүтэй суух уу гэж асууж шалгааж гэнэ. Энэ бүхий л зүйлд ичиж зовсон гүнж хариу үг хэлж завдаагүй байтал байшингийн дээвэр тэлэгдэж, Голт борын цэцгийн навч цэцгээр хийсэн сүйх тэргээр тэр цэцгийн нэрээр нэрээ хийсэн ид шидтэй Голт борын цэцэг нэрт авгай бууж ирээд бүх байгаа хүмүүст гүнжийн түүхийг ярьж өгчээ. Хаан хатан хоёр шидэт авгайн яриаг сонсоод гүнжид улам хайртай болж хаан хүүдээ гэргий болгон авч өгчээ.

	Энэ хурим найрт олон газрын хаад ихэс ирж гэнэ. Нэг хэсэг нь сүйх тэргээр, нөгөө нь унаа мориор, хамгийн холынх нь заан унаж, бар хөлөглөж ирж гэнэ. Хаан хүү гүнж хоёрын хурим, ийм хурим бас байдаг юм байжээ гэж бодохоор элбэг баян болж гэнэ. Харин хаан хүү түүний залуу гэргий хоёр энэ бүх сайхан зүйлийг нэн анхаарсан нь үгүй, гагцхүү бие биеэ ширтэн, бие биеэ хайрлан сууж байна гэнэ.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

